
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДУУНУУД



	

ЭХ ОРОН

	Дэлгэр Монгол орноо

	Магтаж бид нар дуулахдаа,

	Тэнэгэр сайхан жаргалаа

	Бахдаж заавал оруулдаг,

	Амьдралын хамаг жаргал нь

	Эрх чөлөөндөө байдаг,

	Аль тэр чухлыг нь

	Ард бид нар эдэлдэг.

	Хөдөө тал нь малаар дүүрэн

	Хөвч ой нь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ

	Ямар их хувь заяагаар

	Бид нар эзэн нь болж төрөв.

	Дэмжиж тусалдаг СССР минь

	Дэлхийд ганцаараа хүчирхэг,

	Дийлэгдэшгүй манай хүчин

	Эвдэршгүй найрамдалдаа байдаг

	Ийм сайхан орноо

	Эзэмшиж байгаа бид нарт,

	Зогсолтгүй өөртөө ажиллах

	Зориг аяндаа ордог.

	Хөдөө тал нь малаар дүүрэн

	Хөвч ой нь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ

	Ямар их хувь заяагаар

	Бид нар эзэн нь болж төрөв,

	Ариун Монгол оронд минь

	Аюул хэрэв тулгарвал,

	Аварга Чойбалсангийн дуудлагаар

	Ард бүхэн босоцгооно.

	Тэр сүрхий өдөр

	Тэмцэж шатсан хилэн минь

	Тэрслэх дайсны өмнөөс

	Тэслэх аянга болж дэлбэрнэ.

	Хөдөө тал нь малаар дүүрэн

	Хөвч ой нь ангаар бүрэв

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ

	Ямар их хувь заяагаар

	Бид нар эзэн нь болж төрөв.

	 

	(1943)


МАНАЙ ДУУ

	Хөвсгөл Бойрын цэнхэр долгио давлагаалсан

	Хөвч хангайн өндөр оргил сүндэрлэсэн

	Хөгжүүн амьдралд сайхан Монгол нутгийн

	Хөгжин давшигч үндэстэн бүгдээрээ

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай

	Анд Зөвлөлтийн аугаа тусламж ивээсэн

	Ариун соёлын алтан туяа гийгүүлсэн

	Ашдын хөгжлийн мөнх цэцэг соёолсон

	Ариун Монголын ард бид нар

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай

	Дайснаа дарж дархан цолоо олсон

	Далай жаргалын сайхан бүрэн цогцолсон

	Даяар алдарт Монгол ард улсынхаа

	Дархан бат тогтнолыг батална.

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай

	Ард түмэн биднээ тэгш жаргуулсан

	Ачит Сүхбаатар Чойбалсангаа магтъя

	Ариун төрдөө зүтгэсэн биднийг

	Ач зээ минь үргэлж ерөөг.


АЧИТ ЭХ

	Аврагуу Чойбалсангаа төрүүлж

	Ангир уургаа шимүүлсэн

	Ариун гараараа торниулж

	Ардын төлөө өсгөсөн

	Алдарт эх Хорлоогоо

	«Ачит эх» гэж нэрлэе

	 

	(Дахилт):

	Хайр хайрынхаа дээжийг

	Хайрт эхдээ зориулъя

	Ачит эх Хорлоогийн

	Алдрыг бид нар магтъя

	 

	Түмэн ардаа манлайлж

	Төр улсаа жолоодох

	Аварга их хүний

	Аюултай тэр цагт

	Ардын төлөө бойжуулсан

	Ач гавьяаг нь дурсъя.

	(Дахилт)

	 

	Холыг зорих хүүгийнхээ

	Хонгор хацрыг үнсээд

	Саадгүй сайн яваасай

	Санасан бүгд нь бүтээсэй гээд

	Хайрын доголон нулимс

	Хацрыг нь дагаад урсаж билээ

	(Дахилт)

	 

	Сүүмэлзсээр далд ортол нь

	Сүүгээ өргөсөөр хоцорсон

	Хайрт эхээ харсаар

	Алсыг зорьсон хүү нь

	Дайчин Оростой найрамдаж

	Дайсан бүхнээ дарсан

	(Дахилт)

	 

	Ариун цагаан сүүний

	Ачийг Чойбалсан хариулж

	Ардын хэргийн төлөө

	Амь насаа зориулж

	Дийлэгдэшгүй Монгол орноо

	Танигдашгүй болтол нь хөгжүүлэв.

	(Дахилт)

	 

	1945 он

	
ЧОЙБАЛСАНДАА

	Бойрын тунгалаг нуураас

	Алтайн сүрт оргил хүртэл

	Хилийн бат хэрэм болсон

	Чойбалсангийн зоригт бүргэд

	Эх орны хөвүүд

	Эрх чөлөөний баатрууд

	Нарны ивээлт илч шиг

	Чойбалсангийн хайрт энхрийлэл

	Эх орны минь зүрхнээс

	Торгон хилийн өнцөг хүртэл

	Хязгаарч биднийг баясгаж

	Ялагч омгийг минь бадруулдаг

	Хувь заяаг шийдвэрлэх

	Хүнд хэцүү минутад ч

	Эцсийн дуслыг дуустал

	Өөрийн тангаргийг мартахгүй

	Эцэг Чойбалсангийн хүү

	Эрэлхэг тэмцэгчдийн түрүү

	Хилийн торгон шугам дээр

	Харийн дайсны өмнөөс

	Цуцалтгүй тэмцэгч бид

	Буцалтгүй тулагч бид

	Ялалтаа Чойбалсан шиг үзүүлнэ

	Үхэвч баатрын ёсоор үхнэ

	Урьдахыг чинь үлгэрлэж

	Хойшхыг чинь мөрдсөн

	Хилийн зоригт баатар бид

	Харийн дайсан халдвал

	Буцах мөргүй болтол

	Бут ниргэхийг батална.

	 

	1942

	 


ААВЫН ДУУ

	Үүрээр боссон болжморууд

	Үрийг минь шоолоод шулганаж байна

	Үүрэглэж битгий уйлаарай даа.

	Үеийн чинь багачууд дооглоно шүү

	Өсөж түргэн торниод

	Өндөр танхимдаа очоорой доо

	Аль вэ, хүү минь босоорой

	Алиалж аавдаа эрхлээрэй

	Ангаахай дэгдээхэй шиг хүү минь

	Ангалзаж юугаа хэлэх гээ вэ

	Аав аа, ээж ээ гэх нь үү дээ

	Аварга Чойбалсангаа нэрлэх нь үү дээ

	Мяндсан зөөлөн сэвлэгт минь

	Мэргэн эцэг Чойбалсангаа тань.

	Миний хүүг танихгүй байхад

	Мэндэлж чамайг хараагүй байхад

	Мэдэж тэр хүн халамжилсан юм

	Мэтгэж чиний төлөө зүтгэсэн юм.

	Аль вэ хүү, минь зургийг нь хар

	Аварга Чойбалсан чинь энэ байна

	Ачийг нь түргэн хариулаарай

	Холыг харагч нүдээрээ

	Чөлөөт замыг чинь гэрэлтүүлж

	Чамайг хараад инээж байна.


ААВЫН ЗАХИА

	Томоогүй нялх насанд чинь

	Торниулж аав нь өсөглөө

	Торгон хилийн харуулд

	Томилж засаг чинь явуулж байна

	Дайсны суманд даагдашгүй

	Дайчин эр болоорой

	Уудам сайхан энэ орон

	Угаас манай нутаг болохыг

	Удам угсаа улиртал

	Урсгасан цус минь батална

	Дайсны суманд даагдашгүй

	Дайчин эр болоорой

	Алтан өлгий чинь болсон

	Арвин өргөн нутгаа

	Алдалгүй хамгаалж чадвал

	Ачийг минь хариулах нь тэр

	Дайсны суманд даагдашгүйг

	Дайчин эр болоорой

	Чойбалсан баатраа дуурайж

	Цог жавхлантай яваарай

	Цохолж ирсэн дайсныг

	Цохиж түргэн устгаарай

	Дайсны суманд даагдашгүй

	Дайчин эр болоорой.

	 


ДАЙЧИН АЛДРЫГ МАГТЪЯ

	Хартан дайсныг байлдан тулах нь

	Цастай уулын цагаан арслан шиг

	Хайрт нутгаа хамгаалан тэмцэх нь

	Харцага шонхор, өндгөө өмөөрөх шиг

	Мянган эрийн хүчин бүрдсэн

	Хүрэл чулуун зүрхт баатрынхаа

	Дайснаа дарж, өстнөө өвдөглөсөн

	Дайчин алдрыг магтан дуулъя.

	Хортон дайснаа довтлон дайрах нь

	Халин шунгадаг хан бүргэд шиг

	Холыг харагч цэцэн мэргэн

	Хотол олноо соён гийгүүлэгч

	Мянган эрийн хүчин бүрдсэн

	Хүрэл чулуун зүрхт баатрынхаа

	Дайснаа дарж, өстнөө өвдөглөсөн

	Дайчин алдрыг магтан дуулъя


ЯВАХДАА

	Мэдээ орсон цагаас хойш

	Хүссэн хэрэг минь бүтэж.

	Эх орны хамгаалагчаар

	Одоо мордох болов

	Баяртай, хонгор минь баяртай

	 

	Анх болзож учирсан шигээ

	Буцаж ирэхэд минь тийм байгаарай

	Үнэн зүрхний чамайгаа

	Үхтэл би мартахгүй.

	Баяртай, хонгор минь баяртай

	 

	Аагим халуун, тэсгэм хүйтэнд ч

	Ган хэрэм шиг бөх зогсож,

	Хурц нүдээ цавчилгүй

	Зоригтой хамгаална

	Баяртай, хонгор минь баяртай

	 

	Халдах дайсан, шургах тагнуултай ч

	Идэр бүргэд шиг эрс тулгарч,

	Хүдэр биеэ хайрлалгүй

	Омогтойгоор тэмцэнэ.

	Баяртай, хонгор минь баяртай

	 

	Дайсныг барь, бууж өгөхгүй бол ал гэж

	Эх орон минь тушаана биз

	Хатаасан болд шиг хатуу байж

	Хангалттайгаар биелүүлнэ.

	Баяртай, хонгор минь баяртай.

	 

	1941

	
ХИЛ ХАМГААЛАГЧИД

	Манай эх орон, биднийг зоригоор баясгагч нутаг

	Манай эрх чөлөө, биднийг дураар жаргуулагч амьдрал!

	Манай их хөдөлмөр, биднийг элбэгээр хангагч хөгжил

	Манай агуу тэмцэл, биднийг эрэлхгээр зоригжуулагч ялалт

	Бид өөрсдөө эзэн нь

	Би ч бас тэдний нэг

	 

	Бид ажиллана, бид хамгаална, энэ бидний үүрэг

	Бид амарна, бид цэнгэнэ, энэ бидний эрх

	Манай энэ бол зөвхөн үг биш бодит хэрэг

	Бид үүний төлөө төрсөн, үүнийгээ ч эдэлнэ.

	Бид өөрсдөө эзэн нь

	Би ч бас тэдний нэг

	 

	Би хил дээр дайснаас хамгаалж байна

	Над тушаасан бүхнийг ягштал биелүүлнэ

	Нөхөд минь миний ард хөгжлөө бэхжүүлж байна

	Тэд оногдсон бүхнээ ханатал гүйцэтгэнэ.

	Бид өөрсдөө эзэн нь

	Би ч бас тэдний нэг

	 

	Эх орон минь, дийлэгдэхгүй болтол бөх бол

	Эд баялаг минь, барагдахгүй болтол их бол

	Түргэн хөгж, түргэн давш, юунд ч бүү саат

	Үнэнч хүү чинь хатуу хамгаалж илтгэлийг хангана

	Бид өөрсдөө эзэн нь

	Би ч бас тэдний нэг

	 

	Маханд шунасан дээрэмчид, манай руу ховдоглож

	Цусанд согтсон яргачид бид рүү халдвал

	Зоригтой зогссон хэцүү хамгаалагч, хил дээр байна

	Зүрхтэй тангарагласан хатуу баталгаагаа хэрэг дээр үзүүлнэ.

	Бид өөрсдөө эзэн нь

	Би ч бас тэдний нэг

	 

	1941

	 


НЭГ Л УЧИРТАЙ БИЗ

	Цэнхэр пансан алчуураа

	Чи надад дурсгахдаа

	Цээлхэн шингэн хоолойгоо

	Чичрүүлж юунд түгдэрсэн бэ!

	Нэг л учиртай биз

	Хэл л дээ хонгор минь

	 

	Олон хоног үерхэж

	Онцгой дассан сэтгэлийг минь бод

	Одоо цэрэгт мордох гээд

	Оволзож байгаа зүрхийг минь бод

	Нэг л учиртай биз

	Хэл л дээ хонгор минь

	 

	Цэлмэг өдрийн тэнгэр шиг

	Цэнхэр өнгөтэй алчуурт

	Чиний хэлэх гэсэн үг

	Цэцэг болоод нуугдсан юм уу

	Нэг л учиртай биз

	Хэл л дээ хонгор минь

	 

	Ичээд хэлэхгүй байна уу?

	Бичээд сүүлд өгнө үү?

	Эхлээд намайг хэл гэвэл,

	Энхрийдээ би дурлаж байна,

	Нэг л учиртай биз

	Хэл л дээ, хонгор минь

	 

	Би хязгаарт очоод

	Винтовоо чанга атгаад

	Бат дархан хилээ

	Баатрын ёсоор хамгаална

	Уран нарийн гарыг чинь

	Халуунаар атгаж мордъё

	 

	Хонгор минь эндээ үлдээд

	Хойноос минь захидлаа явуулаад

	Хэлэлгүй хоцорсон үгээ

	Марталгүй бичээрэй хүү минь

	Уран нарийн гарыг чинь

	Халуунаар атгаж мордъё!

	 


ИЙМ Л УЧИРТАЙ ЮМ

	Өчүүхэн цэнхэр алчуураа

	Өнгөтэй сайхан гэж дурсгаагүй

	Үнэтэй ховор гэж өгөөгүй

	Үерхсэний тэмдэг болгосон юм

	Ийм л учиртай юм

	Энийг хэлэх гэсэн юм

	 

	Өнцөгт оёсон цэцгээр

	Үнэнч зүрхээ илчилсэн юм

	Өнгөлзөх дайсныг дар гэж

	Өөрийн итгэлийг хамтруулсан юм

	Ийм л учиртай юм

	Энийг хэлэх гэсэн юм

	 

	Цоргих халуун наранд

	Хөлсөө арчиж яваарай

	Цогтой биеэ шархадвал

	Цусаа боож байгаарай.

	Ийм л учиртай юм

	Энийг хэлэх гэсэн юм.


УЛААН ЦЭЦЭГ

	Зүүдэн дунд ч үзэгдмээр

	Зүйрлэшгүй улаан цэцэг чамайг

	Зүүн энгэртээ зүүгээд

	Зүрхэн талдаа хадгалъя

	 

	Гардуулж над өгөхдөө

	Ганц ч үг хэлсэнгүй

	Газраас чамайг сугалахдаа

	Гайхмаар юм мэдэгдсэнгүй юу?

	 

	Үндэстэй нь авчирсан ч болоосой

	Ургуулж чамайг тарих сан

	Үг хэлдэг ч болоосой

	Учрыг нь чамаас асуух сан

	 

	Учрыг нь олохыг хүлээвэл

	Улаан цэцэг минь гандах болов уу

	Уран хөөрхөн чамайгаа

	Оёж дуурайлгаад хадгалах уу

	 

	Үнэрлэж чамайг амьсгалахад

	Үнэхээр сайхан санагдах юм

	Үнсэж түүнийг шимсэн шиг

	Үнэнч зүрх минь баярлах юм


ХӨХӨӨНИЙ ДУУ

	Цагаан дахаа тайлж

	Царай зүсээ угаалаа

	Цагийн сайхныг угтаж

	Цацаг чимгээ зүүцгээ

	Гүн зузаан хангай минь

	Гүг гүүг гүг гүүг

	Гүн нойрноосоо сэрнэ үү

	Гүг-гүүг гүг-гүүг

	 

	Намгийн ногоо сэргэж

	Нарийн бараагаа дэлгэж байна

	Намайг та нарт хэл гэж

	Найр талархлаа хүргэж байна

	Дахилт

	 

	Зузаан хөвчийн чимэг

	Зулзган мод босоцгоо

	Зугаат навчаа дэлгэж

	Зуны сарыг угтацгаа

	Дахилт

	 

	Хөөрхөн пионер ирвэл

	Хөгжүүн сайхан болно доо

	Хөх навчаа зүүхгүй бол

	Хөшүүн чамайг шоолно доо

	Дахилт

	 

	Шинэхэн дээлээ өмсөөд

	Шилдэг сурагчид ирнэ

	Шингэн лимбэний дуугаар

	Шинэ дуугаа дуулна

	Дахилт

	 

	Цуглаж тэднийг ирэхэд

	Цугаараа хамт дуулцгаа!

	Цуугиан болсон цэнгэлд

	Цуурайн түрлэг хийцгээ!

	Дахилт

	 


ШҮЛГҮҮД



	

ЧОЙБАЛСАН ТАНАА

	Буддагийн урлаг ноёрхож

	Бүрээ бишгүүр хангинаад

	Бүрхэг манан бүрхэж

	Бүгд ардыг төөрүүлсэн

	Эртний Монгол оронд

	Эзэрхэг засгийн үед

	Цэцэн билиг бүрэн

	Товшуур барьсан туульч

	Сэргэлэн ухаан дүүрэн

	Хуур барьсан үлгэрч

	Боолын өвдгийг бэрсүү болгосон

	Богдын хүрээнд битүү дүүрч

	Гудамж зээлээр суудаг

	Гуйранчийн нэг нь байлаа.

	Хурын ариун усаар

	Хорын үндсийг угаах шиг

	Хуучны тэр гасланг

	Хувьсгалын хүчээр ариутгахад,

	Өндөр уулыг өнгийсөн

	Өглөөний тунгалаг нар

	Битүү бүрхсэн мананг

	Нэвт тусахтай адил

	Авралт таны минь байгуулсан

	Ачит намын ариун ивээл

	Цэлгэр уудам оронд минь

	Цэцгийн үр шиг дэлгэрээд

	Урваж хөрвөсөн нутгаас минь

	Жаргалын гал бадарч

	Уцаарлаж бухимдсан ардыг минь

	Баясалт амьдрал сэргээхэд

	Хайрт Чойбалсан таны

	Халамж хайрын үр нь

	Үүрдийн чөлөөт Монголдоо

	Үндэсний урлагийг хөгжөөв.

	Утга зохиол дэлгэрч

	Уран авьяастан тодроод

	Цирк, театр, кино

	Цэцэглэж мандаж үүсээд

	Хөдөлмөрчин олноо баясгах

	Хөгжлийн ордон болов

	Ардын намын жолоодлогоор

	Ачит таны удирдлагаар

	Урлагийн ажилтан бид

	Урагш давшиж хөгжихдөө

	Баатар эцэг таныхаа

	Байгуулж өгсөн төрийг

	Баян Монгол орноо

	Бадруулж жолоодсон намыг

	Мандан бадрах давшихыг нь

	Магтан бахдан дуулна.

	Мандаж бадрах хэрэгт нь

	Манлайлж бид зүтгэнэ.

	Аз хийморийг нь сэргээсэн

	Аж амьдралыг минь сайжруулсан

	Ач гавьяа бүгдийг тань

	Ард бүгдээр магтана.

	Ач тусын тань хариуд

	Ажил хөдөлмөрөө зориулна.

	Жаран жилийн тань жаргалд

	Наян насны тань найрт

	Урлагийн залуу авьяасаа

	Улам илүү хөгжөөгөөд

	Тансаг сайхан бүтээлээрээ

	Тандаа бэлгэ болгохыг

	Тавин насны тань ойд

	Тангараглаж бид баталъя.

	Урт удаан насалж

	Олон биднээ ивээхийн

	Өнө сайхан ерөөлийг

	Өргөн өргөн дэвшүүлье.

	 

	1945 он

	 


НАМ

	Алтайгаас Хянган хүртэлх

	Асар урт нутагт минь

	Хангайгаас говь хүртэлх

	Ханагар өргөн оронд минь

	Эрэлхэг Монголоос өөр

	Эзэн байх ёсгүй.

	Эзэн хүнийг дарлах

	Эрх хэнд ч байхгүй гэж,

	Тулганы гурван чулуугаа

	Тулж анх тогоолсон

	Уургийн улаан цайгаа

	Уур савсуулан буцалгасан

	Эртний Монгол хүний

	Энэ сайхан голомтын

	Эзэн нь бид байх ёстой.

	Тийм учраас ч Монголчууд

	Тэнэгэр нутагтаа халдсан

	Тэрсүүд дайсны өөдөөс

	Тэмцсээр ирсэн түүхтэй.

	 

	* * *

	 

	Өнгөрсөн гаслант үеийг

	Өнөө эргэж санахад

	Эх нутгаа хамгаалсан

	Олны тэмцэл үрэгдэж

	Эрх чөлөөгөө эрсэн

	Ардын тэмцэл дарагдаж

	Хэдэн зуун жилийн турш

	Хэтэрхий зовсны шалтгаан

	Хэнээс болов үзье ээ!

	 

	* * *

	 

	Гаднах дүрс нь Монгол боловч

	Гал халуун зүрх нь

	Харьтны цусаар цохилсон

	Хар шар феодалууд ноёрхож

	Инээмсэглэлийн багийн цаана

	Ирт мэсээ нуугаад

	Хамаг ардын замыг

	Харанхуй шашнаар халхалж байв.

	Хатан зоригтны тэмцлийг

	Харгис цаазаар дарж байв.

	 

	* * *

	 

	Дутуу шархалсан чоно шиг

	Дошгирсон тийм дайсныг

	Гаднаас дэмжих ханьгүй

	Гартаа барих зэвсэггүй

	Олны хүчийг нэгтгэлгүй

	Оргилсон тэмцлийг удирдалгүй

	Хэрхэвч дийлэхгүй гэдгийг

	Нам бидэнд сургасан.

	Хэргийн чухам үнэнийг

	Түүх бидэнд гэрчилсэн.

	 

	* * *

	 

	Хүний хүүгийн туулшгүй

	Хүнд бэрхшээлийн дундуур

	Хүүрнэх домогтоо оруулж

	Хүсэн мөрөөдсөөр ирсэн

	"Хүний гараар бүтээшгүй" гэсэн

	Хүчит ялалтыг байгуулсан

	Дайчин баатар алдраа

	Даян дэлхийд мандуулсан

	Ардын хувьсгалт нам

	Ачит Сүхбаатар, Чойбалсан нар.

	Ардын хэргийн төлөө

	Анх удаа байгуулсан

	Бүхэл бүтэн шинэ үеийг

	Ардын нам сургаж

	Бүхнээр ялахын итгэлийг

	Ардын зоригт шингээж

	Бүрэн итгэлт түшиг болсон

	Ариун Зөвлөлттэй найрамдуулж

	Ардын хувьсгалт нам

	Ашдын жаргалын төлөө

	Ард түмний тэмцлийн

	Алтан жолоог барьснаар

	Халхалж байсан үүлийг

	Хувьсгалын салхиар үлээн

	Харанхуйлж байсан мананг

	Тэмцлийн галаар сарниулж

	Дийлэгддэггүй байсан дайснаа

	Монгол хүн дийлсэн.

	Олддоггүй байсан эрхээ

	Ард түмэн олсон.

	 

	* * *

	 

	Ардын засгийг байгуулсан

	Анхны тэр жилүүдэд

	Хөх монгол улаан болж

	Хөл дээрээ зогсоход

	Хөгжиж мандахыг нь үзье гэж

	Хөшиж унатлаа хөхөрч байсан

	Хөрөнгөт ертөнцийн "ухаантан"

	Хөрст Монгол нутагт минь

	Хөгжлийн цэцэг соёолж,

	Хөдөлмөрийн баатар түмний минь

	Хөгжилт амьдралыг дээшлэхэд

	Хөмсгөө ууртай атируулаад

	Хөмхийгөө хорсолтой зуугаад

	"Ай яа, хай яа" гэж санаа алдан

	Аз заяандаа гутарч

	Аргаа барж суухдаа

	Адтай их чадал нь

	Ардын хувьсгалт намдаа байдаг нь

	Аюултай байна гэж зүхдэг болсон.

	 

	* * *

	 

	Дайсан бүхний горьдлыг

	Хөгцрөл болгож ялзруулсан

	Дайчин Монголын тэмцлийг

	Хөгжил болгож бэхжүүлсэн

	Ардын хувьсгалт намын

	Аварга их чадал нь

	Аль хэр болохыг

	Харьтан хартан хоёр ч

	Үхэл мөхлийнхөө дүнгээр

	Ханилсан түшсэн бүхэн ч

	Ялсан дийлсний үрээр

	Хорин таван жилийн турш

	Хосгүй мэдэж авлаа.

	 

	* * *

	 

	Өлссөн муу сайн харьтны

	Таатай зууш нь болж

	Өширсөн зэрлэг яргачны

	Тав бахыг хангасан

	Өмхөрсөн тэнэг феодалын

	Гав чөдөрт хүлэгдэж

	Өөдөлсөн ертөнцийн хөгжлөөс

	Хол хоцорч гээгдсэн

	Колонийн бүдүүлэг орныг

	Хүн төрөлхтний түүхэнд

	Хамгийн анх удаа

	Хүчирхэг улс болгож чадсан

	Хамжлагын ядуулаг амьдралтай

	Хөөрхий ядуу олныг

	Ханагар тэгш эрхтэй

	Эзэн болгож чадсан

	Монгол Ардын Хувьсгалт Намын

	Мохошгүй тэмцэл хүчтэй

	Монголын ард түмний

	Цааш хөгжих нь баттай.

	 

	* * *

	 

	Нам нь түмнээ оройлж

	Түмэн нь намаа хүрээлж

	Амь бие хоёр шиг

	Салшгүй болж нягтарсан

	Ард, нам хоёрын зүтгэл

	Анги үгүй нийгэмд хүрнэ.


МАНАЙ НАМД БОЛЬШЕВИКИЙН АНХНЫ ТУЯА

	Хойноос хүчтэй салхи үлээж

	Түүнээс хөгжилтэй дуун хүнгэнэн

	Тэндээс жаргалантай амьдрал бадарч

	Тэндээс чөлөөтэй амьсгал анхилаад

	 

	Бос боолчууд аа! бос ардууд аа!

	Бэрсүү болтол сөхөрсөн өвдгөө тэнийлгэ

	Сугал, сэлмээ! шагай буугаа!

	Болд болтол хатуужсан зоригоо хурцал!

	 

	Та нар хамгийг тэргүүлэгч их чадлаа зангируулж,

	Та нар дайсныг ялагч агуу тэмцлээ хуйлруулан

	Та нарыг зовлонг хаагч уршигт цоожийг мултлах

	Та нарын жаргалант амьдралын алтан түлхүүрийг

	 

	Зоригт хүчнүүдийг хөвчлөн манлайлагч

	Зүрхтэй тэмцлүүдийг хурцлан хошуучлагч

	Ардын хувьсгалт намын бүрдэлд боловсруулж

	Ардын баатарлаг хөвүүд гартаа атгаж

	 

	Кремлийн оройд баяртайгаар намилзагч туг

	Лениний гарт хүчтэй атгуулан

	Тэмцлийн тэргүүнд гайхамшигтайгаар зогсож

	Ялалтын индэр дээр жавхлантайгаар мандсан

	 

	Тэр большевик тэмцлийн их туршлага

	Түүний ертөнцийг шинээр гэрэлтүүлэгч нар

	Ган гачгийг хураар тайлах шиг

	Гаслан зовлонг эрх чөлөөтэйгөөр солино.

	 

	1940 он


АРД МИНИЙ ҮГ

	Бадарч мандсан Монгол улсынхаа

	Бат сайхан тусгаар тогтнолыг

	Баталж саналаа өгөх сайн өдөр

	Баяртай хэлэх үг байна над

	Ариун уудам Монгол улсынхаа

	Алтан төрийн тогтнолыг батлах

	Ам дүүрэн хэлэх үгийг минь

	Алтан дэлхий дахин сонсог!

	Далай жаргалын нар гарсан

	Даяар алдарт Монгол улсынхаа

	Дархан бат тусгаар тогтнолыг

	Давтан баталъя, ардын хувиар

	Хэдэн зуун жилийн турш

	Хэзээний нутгаа хамгаалж тэмцсэн

	Хэмжээлшгүй зоригт монгол хүний

	Хэтийн ганц хүсэл нь энэ байсан юм

	Хонгор сэтгэлээ бат зориулсан

	Хосгүй манай хүслийн минь сурвалж нь

	Хоёр мянган жилийн доторх

	Холын түүх минь гэрчилж өгнө.

	Одоогоос долоон зуун жилийн өмнө

	Онц баярын дурсгалт өдөр

	Онон мөрний саруул дэнж дээр

	Олон монгол овогтон цуглараад

	Мянган азаргын сүүлээр хийсэн

	Есөн манжлагат цагаан сүлдээ

	Магнай дээрээ өргөж бариад

	Мандуулж босгосон түүхтэй юм.

	Эрт дээд өвгөдийн үеэс

	Эзэмшиж ирсэн сурвалжит нутаг минь энэ

	Эрх жаргалант бидний үед

	Эх болсон хайрт хангай минь энэ!

	Уг үндэс, удам судраасаа

	Унтаршгүй мөнх гал голомт дээрээ

	Улаан тугаа өндөр мандуулж

	Улс төрөө тусгаар тогтнуулсан юм.

	Өндөр настай өвгөн хүний

	Өвдсөн сэхсэн хоёр нь олон байдаг шиг

	Өнө түүхтэй манай улсын

	Өөдөлсөн доройтсон нь олон байна.

	Төр бүхний түүхийг үзэхэд

	Түмэн ардаа тэгш жаргуулсан

	Төгс жавхлангийн хийморь бадарсан

	Төвшин энэ төрийг минь гүйцдэггүй.

	Алдар гавьяагаа дэлхийд дуурьсгаж

	Ардын засгаа тулгуур байгуулж

	Ард биднээ өвтэгш гийгүүлсэн

	Ачит Сүхбаатар, Чойбалсангийн минь төр бол

	Ариун Монгол нутгийнхаа төлөө

	Амь хайргүй тулалдаж байсан

	Алдарт эх оронч дээдсийн минь

	Асгарсан цусаар гагнагдан тогтсон юм.

	Хавтай сайхан хөгжлийнхөө төлөө

	Хамаг хүчнээ хайргүй зориулсан

	Хатан зоригт хөдөлмөрчин түмний минь

	Халуун хөлсөөр дэвтэн цэцэглэсэн юм.

	Ядрах цагт зовлонгоо хувааж

	Ялах цагт баясгалангаа хамтатгагч

	Ялгуусан Оросын баатар ард түмний

	Яруу тусламжаар дэгжин дээшилсэн юм.

	Агь таанын ариун үнэр ханхалсан

	Алтан эрдэнийн арвин баялаг бүрдсэн

	Ард түмний амин тэжээл сайжирсан

	Аз жаргалын ашдын цэцэг соёолсон

	Энэ сайхан Монгол ард улсынхаа

	Эрх чөлөөт эзэн нь болж төрөөд

	Энх амар тогтнолыг нь батлах

	Эрхэм гавьяа, над олдсонд баярлана.

	 


ӨВӨР МОНГОЛ НӨХДӨДӨӨ

	Өвөр монгол нөхдөдөө

	Өөрийн үгээ хэлэх

	Хамгийн сайхан завшаан

	Халх над олдов.

	Уулзаагүй удаан жил болсон

	Ураг төрлийн заншлаар

	Амархан сайн байна уу гэдэг

	Ариун монгол мэндлэгээр

	Ах дүү та нарынхаа

	Амар мэндийг асууя.

	Халх Монгол бид нар

	Хартан дайсныг дарж

	Харгис ёсыг устгаад

	Хорин дөрвөн жилийн урьд

	Хувьсгалт засгаа тогтоож

	Дээрээ дарлалгүй

	Дэргэдээ зовлонгүй

	Эх сайхан нутагтаа

	Эрх чөлөөтэйгөөр амьдарч

	Эрдэнэт олон малаа

	Элбэг баянаар өсгөж

	Гэр дүүрэн цэнгэл

	Хот дүүрэн жаргал болж

	Тайван сайхан амьдраад

	Тавтай сайхан сууж байна.

	 

	* * *

	 

	Харин бид нар ингэхдээ

	Харийн дайсны гарт

	Хатуу дарлалыг хүлээсэн

	Хамаатан та нараа мартаагүй.

	Айраг цагаа ханхалсан

	Ариун гэрийн чинь хоймор

	Явуулын муу луйварчин

	Япон ноён суугаад

	Босго хатавчны дэргэд

	Боол та нар сөхөр гэж

	Өргөн дэлхийд алдартай

	Өвөр монгол хүнийг

	Хүндлүүлж ёслуулж байдаг

	Хөгшин буурал өвгөдийг

	Харийн тултираа хэлээр

	Хашхиран зандарч байгааг

	Садан төрөл бид нар чинь

	Сайн мэдэж байсан юм!

	Хүүг нь алж

	Эхийг нь зовоогоод

	Хөрөнгийг нь дээрэмдэж

	Эзнийг нь хоосолдог

	Хүүхнийг нь булааж

	Нөхрийг нь тарчилгаад

	Хүйсийг нь тэмтэрч

	Бүгдийг хагацаадаг

	Ёрын муусайн японы

	Ёсгүй тамлалыг бид мэднэ.

	Сайр шандын усыг

	Шавхаж шимэвч бардаггүй

	Сайн хүний үрийг

	Шагшиж муулавч болдоггүй гэгчээр

	Дайны түймэрт сөнөөгүй

	Дайсны хөлд сөхрөөгүй

	Дархан монгол овогтны

	Дайчин удмыг баллаагүй юм.

	 

	* * *

	 

	Ардын хувьсгалт нам

	Ачит гэгээн засаг

	Аварга жанжин Чойбалсан

	Ах дүү та нараа аврах гэж

	Аугаа хүчит цэргээ

	Арслан зоригт баатраа

	Атаат дайсны өөдөөс

	Ариун дайнд мордуулсан!

	Харанхуйлж байсан мананг

	Нэвт тусдаг нар шиг

	Халхалж байсан үүлийг

	Шувт хөөдөг салхи шиг

	Хартан дайсны өмнөөс

	Харцага шонхор шиг тулдаг

	Халхын олон баатрууд

	Харгис дайсан Японыг

	Хамх цохиж устгана.

	 

	* * *

	 

	Харчин, Барга, Цахар

	Халх, Дөрвөд, Ордос

	Өвөр, дээд монгол

	Ойрад, Торгууд, Буриад

	Олон монгол овогтон минь

	Сурвалжит сайхан омгийн чинь

	Суут алдрыг дуудаж

	Шударга хүн төрөлхтний

	Шунахай дайсан Японыг

	Хамтын хүчээр устгахаар

	Халх Монгол уриалж байна

	Халуун тусламжаа үзүүлж байна

	Босоцгоо, Монгол овогтон минь!

	Болд сэлмээ барьцгаа!

	Буурал өвгөдийн үеэс

	Бултаар бидний мэдэх

	Будаа шиг олон дайсныг

	Бут цохин устгаж байсан

	Буман эрийн хүчит

	Буурж-Зэв шигээ тулцгаа!

	Төрөлх монгол хүмүүс минь!

	Түмэн үед дурсагдах

	Төгс зоригт Мандхайгаа дуурайж

	Түрэмгий дайсантай тэмцэцгээ!

	Хоёр зуун жилийн өмнө

	Хортон дайсантай тулж байсан

	Ойрдын Амарсанаа баатрын

	Уламжлал нь болж босоцгоо!

	Хартан дайсныг халдах бүрд

	Хан бүргэд шиг тэмцэж байсан

	Халхын суут эр

	Хатан баатар шиг дайрцгаа!

	Хамаг нутгийг минь бүрхсэн

	Харгис шү-гийн цэргийг

	Хайрт нөхдийг минь дүүжилсэн

	Харгис бароны оргодлыг

	Ариун нутгаасаа хөөж

	Ардын засгийг мандуулсан

	Аугаа жанжин Сүхбаатар, Чойбалсан шиг

	Алдар гавьяагаа мандуулцгаа!

	Эрт дээдийн үеэс

	Эрэлхэг явсан түүх чинь

	Уршигт Японыг устгахад

	Урагшаа! гэж дуудаж байна.

	Босоцгоо! олон монгол овогтон минь

	Болд сэлмээ барьцгаа!

	Нүдэндээ шил хийгээд

	Нуруун дээр чинь сандайлж байсан

	Ихэмсэг самуурайн хүүр

	Эрэлхэг хөлийн чинь дор хэвтэг!

	Идсэн эрүү хувхайрч

	Идэгдсэн дов ногоорог!

	 

	1945 он

	 


УДАРНИК

	Чиний зүрхнээс Чойбалсангийн зүтгэл бадраад

	Чиний булчинд цахилгаан шиг хүчин зангирч

	Сталины зааснаар манлайлагч ролио эзэлж

	Стахановын туршлагаар гайхамшигт чадлаа гаргахад

	Баясгалант магнайнаас эх оронч хөлс дусалж

	Жавхлант хөдөлмөрөөс чинь их бүтээлч дүн гарна

	Та нарын жигд бус хөдлөх хүрзнүүдийн чимээ

	Өглөөнөөс үдэш болтол хөгжилтэйгөөр хүржигнэж

	Өнцгөөс өнцөг хүртэл хангалттайгаар овооловч

	Галт тэрэгний чахар дуун хангинаж

	Авто машины уянгат хоолой хүнгэнээд

	Холоос жавар сөрсөн зоригт толгойд нь

	Хөдөлмөрийн бүтээл болсон, уур цан савсаж

	Биднээс үйлдвэрүүд нүүрс гэж шаардаад байна

	Та нараас биднүүд түргэл гэж давтана

	Ударникууд аа! Тэргүүний олон хөдөлмөрчид өө!

	Чиний булчингийн нэг зангиралт мянган лангийн бүтээлийг гаргана

	Чойбалсангийн намын хурц нүдэнд гэрэлтэн үзэгдэгч

	Нийгэм журмын зам тийш зоригтойгоор алхлахад

	Ажилчин ангиас түрүүлэх аварга хүчин нэг ч үгүй

	Ажилчин та нар намаар удирдуулж хөдөлмөрчдийг хошуучилна

	Чи гагцхүү уурхай дотроос өсөж бойжихгүй

	Чиний туг гагцхүү хүрзний ишнээс уягдахгүй

	Нөхөд чинь фабрик завод, үйлдвэр бүрээс цэцэглэж

	Туг чинь тэдний оройд алтан үсгээ гялалзуулан наадна.

	 

	1940 он


БАЯРЫН ШӨНӨ

	Долоодугаар сарын 11-нд

	Хувьсгалт засаг байгуулсны

	Хоёрдугаар ой нь болоод

	Дурсгалт ялалтаа дүгнэсний

	Эрэлхэг их цуурай

	Эх орныг минь баясгасан

	Ердийн биш тэр шөнө

	 

	* * *

	 

	Шингэн цэнхэр агаарт

	Хурган үүл хөвөөд

	Шинэхэн гарсан сарыг

	Торгон хөшиг халхлав

	Бойрын ус цэлийгээд

	Огторгуйн гүнийг ширтэж

	Болжморын жиргэх зогсоод

	Харанхуйн дунд унтжээ.

	 

	* * *

	 

	Бага дэслэгч Нанзайгаас

	Байлдагч Гончигдампилд

	Байлдааны тушаал өгөхдөө

	«Дархан хилээ хамгаалахад

	Дутах зүйл байна уу?» гээд

	Бүдэг бараг дэнгийн гэрэл

	Бүрэг бараг сүүмэлзэвч

	Бүрэн зэвсэгтэй хилчдийн

	Бүх зүйлийг шалгав.

	«Даалгавар биелүүлж явахад чинь

	Дайсан тохиолдож магадгүй

	Хэрэв тийм явдал гарвал

	Хил талаа боо!

	Хэтэрч хүч нь нэмэгдвэл

	Хэл холбоогоо ирүүл!

	Гол хүчээ очтол

	Гал нээж хоригло!

	Бага хүчтэй дайсныг

	Барьж авах нь чухал!

	Башир ихтэй тэднийг

	Басаж ер нь боддоггүй

	Буцах мөрийг нь хаа!

	Бултах зүгт нь хоригло!

	Буруулах замыг нь тос!

	Бууж өгөхгүй эсэргүүцвэл

	Буудаж устга» гэхэд нь

	Даргын тушаасан бүхнийг

	Давтаж сайн цээжлээд

	Дараагийн тушаалыг хүлээв.

	"Баруун тай - ший" гэж

	Бага дэслэгч командлав

	Байлдагч Гончигдампил тэргүүтэй

	Бас хамт явах нөхөд нь

	Хагас баруун тийш эргэж

	Хаалга чиглэн зогсов.

	«Дархан хилийн харуулд

	Алхаад марш» гэж

	Даргын дуу хүнгэнэхэд

	Яваад, тэд гарав.

	Сэтгэл зүрх сэргэмээр

	Ширүүхэн салхи сэнгэнэж

	Шивгэнэж юм хэлэх шиг

	Сэмхэн аяархан үлээвч

	Өнөө удаан дассан

	Хангайн сайхан тал

	Хань ижил болсон

	Хилийн сайхан овоо

	Шөнийн тас харанхуйд

	Хөндий хар нүх шиг

	Хөлгүй гүн далай шиг

	Битүү хар сүүдрээ

	Биед яг тулгаад

	Урьдах замыг харанхуйлдаг

	Учрах дайсныг халхалдаг

	Сохор шөнийн гүнд

	Хээрийн тэр цөлдүүд

	Хилийн торгон заагийг

	Гэрийн доторх шиг мэддэг!

	Хашир догь хязгаарчид

	Асар зовлонгүй явсаар

	Хайр дурыг минь булаасан

	Халх нутгийн захад

	Хамаг анхаарлыг минь татсан

	Хоёр ертөнцийн заагт минь

	Хайч харуулын байлдагчид

	Халаа солиогоо авалцав.

	 

	* * *

	 

	Нүх шиг битүү шөнө

	Зүүн хойноос нь цуглах шиг

	Нөмөрч бүрхсэн харанхуйг

	Үүрийн гэгээ нэвтлэв.

	Хилийн өндрийн оройноос

	Холын бараа тодорсоор

	Харийн нутгийн уулнуудыг

	Харлаж байгаа хаднуудыг

	Бүүрлэж болох гуунуудыг

	Бүгж болох жалгануудыг

	Дэлгээд өгөх шиг тодотгож

	Дурандаад мэдэхээр болгов

	Гончигдампил тэргүүтэй

	Гурван догь хязгаарчид

	Холбоо дохио авалцахаар

	Хоорондоо нэлээд зайтай

	Хориглоод байлдаж болохоор

	Өөрсдөө сүрхий бэлтгэлтэй

	Бартаа талыг бариад

	Баруун эргээ дагаж

	Баатрын ёсоор алхлахад

	Догшин нарийн горхи

	Доор нь сэмхэн сэржигнэж

	Тогжгор хөөрхөн болжмор

	Тонголзож түргэн шулганана

	Аюушийн гар хөдөлж

	Ахлах манаа Гончигдампилд

	Аюултай дохио өгөхөд нь

	Ардаа явсан Доржжамцад

	Анхааруулж түүнийг дамжуулаад

	Ажиглаж сайтар нарийвчилбал:

	Цагаан морь унаж

	Шар нохой дагуулсан

	Цайвар дээл өмсөж

	Хар малгай духдуулсан

	Монгол маягийн хүн

	Модон дотор харагдав

	«Хил зөрчих дайсан

	Хэлж ирдэг ёсгүй

	Хэрэг төвөг гаргахыг

	Хэрхэвч тэд цээрлэдэггүй»

	Амдаж өмнө нь тосъё би

	Аюуш мөлхөөд ард нь гар

	Модны чигийн дайсныг

	Доржжамц сэрэмжилж хоцор

	Морьдоо сайн нуугаад

	Эндээ хориглож бай гээд

	Байлдах үүргээ хувааж

	Байр сууриа эзэлцгээв.

	 

	* * *

	 

	Задгай хатираатай цагаан нь

	Хазаар даран ергөж

	Хазгай суусан залуу нь

	Хязгаар өнгөрөв гэсэн шиг

	Сэтгэл амарсан бололтой

	Сэжиг аваагүй явахад нь

	Гэнэдүүлж ард нь гараад

	Гэнэт «зогс!» гэхэд

	Аюушаас зугтаасан дайсан

	Аюулаас мултрахыг оролдовч

	Амдсан Гончигдампилыг чиглэж

	Айсуй явахыг хараад

	Буугаа дайсанд авч

	Бутны цаана нуугдсаныг

	Самгардсан тэр мэдэлгүй

	Сайхан голлоод ирэв.

	Өмнөөс нь «Зогс!» гэхэд

	Өнөөх дайсан сандарч

	Үлдсэн Доржжамц руу эргэхээс

	Өөр замгүй болохоор

	Үнэхээр түүнийг чиглэж

	Өөрийн ухаангүй давхихад

	Өөдөөс нь тоссон хилчин

	Өндөр өвснөөс цухуйхад

	Бүр ч их тэвдэж

	Бүслэгдсэнээ сая мэдэвч

	Дайран гарах аргагүйд

	Яаран бушуу буугаад

	Тал бүр тийшээ

	Тасралтгүй буудаж эхлэв.

	Арвин өргөн нутагтаа

	Тулж ирсэн дайсныг

	Гурван талаас нь хумьж

	Тулганы чулуу шиг бүслээд

	Гартаа бараг оруулсан

	Ганц хүний өөдөөс

	Гал нээж сүр бололгүй

	Гарздаж сумаа баралгүй

	Гагцхүү түүнийг барихаар

	Газрын эвийг харж

	Гав сүвийг эрж

	Гайгүй сайн ойртоцгоов.

	 

	* * *

	 

	Гончигдампил мөлхсөөр яваад

	Гучаад метр очтол

	Аюулд учирсан явдлаа

	Ар тийш мэдэгдэх гэж

	Холбооч шар нохойгоо

	Хойш нь буцааж явуулахад нь

	Сургуультай тэр нохой нь

	Сурмаг чадмаг гэтсээр

	Аюушийн хажуугаар өнгөрөөд

	Аль байдаг чадлаараа

	Урд зүгийг чиглэж

	Учиргүй зугтаад явахад нь

	Онилж нэг буудавч

	Оносон ч үгүй алдав

	Одоо болохоо болилоо гээд

	Хараагаа сунгаж тавиад

	Хар зоог нь буудтал

	Сүрхий хэд гаслаад

	Сүүлд нь чимээгүй болов.

	 

	* * *

	 

	Гэтэл хэрэг биш болж

	Гэнэт нэг мэдэхэд

	Дайсны туслах хүчин

	Далдаас гараад ирэв.

	Нэмэгдэж байгаа долоо нь

	Нэлээд зайтай боловч

	Нэг чигийг барьсангүй

	Нийлж наашаа явсангүй

	Тал талаас бүслэх гэж

	Тарж сүрхий задарцгаав.

	Бүслэгдсэн ганц дайсныг

	Бушуу барьж авахгүй бол

	Бусадтай нь зууралдсаар байгаад

	Бултуулж алдах нь магадгүй гэж

	Шаргуу гал нээсээр

	Аюуш руу анхаарлыг нь татаж

	Шамдуу түргэн мөлхсөөр

	Говчигдампилыг дөхөж ойртоход

	Шахаж дотогшоо түрсээр

	Доржжамц хүрч очоод

	Шаламгайлж түргэн хөдлөөд

	Гурвуул барьж авлаа.

	 

	* * *

	 

	Одоо Доржжамц яваад

	Очиж мэдээгээ өг

	Орж ирсэн дайсныг

	Угтаж бид хоёр байлдъя

	Оргуулж дотогш нь алдахгүй

	Гол хүчээ хүлээнэ гэж

	Гончигдампилын хэлсэн тушаалыг

	Доржжамц давтаж цээжлээд

	Гурван морь луугаа очиход

	Хурдан сайхан хөлөг нь

	Хаачих вэ гэсэн мэт

	Хоёр чихээ солбиод

	Хэвтүүлсэн газраас нь хөдлөлгүй

	Xилчээ хүлээж байлаа.

	 

	* * *

	 

	Үлдсэн хоёр нөхөр нь

	Үүрэгт ажлаа эхэлж

	Барьж авсан хүнээ

	Баглаж сайн хүлээд

	Дотогшоо цөмөрч ирсэн

	Долоон дайсны өөдөөс

	Ширүүн гал нээхэд

	Давхиж явсан дайснууд

	Давших байдалд орж

	Хориглож байгаа хилчдийн

	Хоёр талаар хошууран

	Холбож үзүүр нь нийлэхэд

	Хүнд хэцүү тэмцлийн

	Хүчтэй бэхлэлтэд орлоо

	Тулалдаан нэлээд удаж

	Алалдаан шууд эхлэв.

	Мань хоёр хилчдийг

	Магад гартаа хийлээ гэж

	Дайсан идэвхтэй ороод

	Давших нь улам хурдсав.

	Үхлийн аюул бүрхэж

	Үнэхээр бэрхтэй боловч

	Өчүүхэн төдий сандралгүй

	Үүлгэртэж тэд сандралгүй

	Өвсний хөдлөхийг ажиглаж

	Өстний толгойг цухуйвал

	Галзуу тэдний өвчинд

	Ганц таарсан эм нь гэж

	Ган сумаа шигтгэхээр

	Гарцаагүй сайн буудахад

	Шарх олсон дайсан

	Шарваж нэг тийчлэх нь

	Сайхан тод харагдана

	Чих сэтлээд авах шиг

	Шив шив хийтэл

	Ширүүн сумнууд исгэрнэ

	Шийдвэр хэрэгтэй гэх шиг

	Түг түг хийтэл,

	Шивгэнэж зүрх нь цохилно.

	Шийдэж улайсан дайснууд

	Шамдаж түргэн буудаад

	Гончигдампилын өлгөсөн малгайг

	Голоор нь хэд сэтлэв

	Гозолзож байгаа жадыг

	Хажуугаас нь хальт онов.

	 

	* * *

	 

	Аюулт үхлийн сумнууд

	Аюушийг минь унагаажээ гэж

	Амь биеэ ч бодолгүй

	Ариун нөхрөө хайрлахад

	Дайсны суманд дайрагдашгүй

	Дайчин тэр нөхөр нь

	Дажгүй буудсаар байвч

	Дахин дахин харж

	Дараа юу болох бол гээд

	Байлдаанч халуун ханьдаа

	Байдаг анхаарлаа тавина

	 

	* * *

	 

	Хайрт хоёр хилчдийн

	Халуун амийг аврах

	Хамгийн чухал сум нь

	Харах бүрд цөхрөөд

	Халдаж байгаа яргачид

	Минут бүрд ойртоод

	Цовоо идэр эрсийн

	Цог заяат үйлийг нь

	Чухам юугаар төгсөхийг

	Цохолж мэдэх бэрхтэй болов.

	Атаат тэр дайснууд

	Амьдаар барихыг оролдовч

	Алалдах энэ тулалдааны

	Амжилтыг булаах гэсэн нь

	Аюуш Гончигдампил хоёрт

	«Алтан өлгий нутгаа

	Аюулаас хамгаалж байгаа

	Ариун хэргийн төлөө

	Урсах цусаа хайрлахгүй

	Улаан голоо тасартал

	Ухралтгүй зүтгэнэ» гэсэн

	Ардын цэргийн тангаргийг

	Аманд нь сүрхий давтуулна.

	«Аюуш аа! Сумаа гамна» гэж

	Анхааруулж хэлсний дараа

	«Эх орны нэг сум

	Эрсэлж ирсэн дайсны

	Элгийг нүхлэх ёстой

	Эргэж дахин ирүүлэхгүй

	Эм нь байх хэрэгтэй.

	Үлдсэн хэдэн сумаа

	Өштний цусаар угааж

	Үзүүрт сайхан жадаа

	Үхдэлийн ясаар биелүүлнэ» гэж

	Хөмхийгөө чанга зуусан

	Хүдэр хилчин Гончигдампил

	Хөмсгөө омогтой зангидаж

	Идэр бүргэд шиг эрмэлзэв.

	Ахлах манай Гончигдампил

	Алгуурхан мөлхөж ойртоод

	Аюушийн дэргэд очиж

	«Бүгчим сүрхий шахагдаж

	Бүслэгдсэн газрын ургамал ч

	Бүтэж үхэхээр болж байна

	Яаж үүнээс гарахыг

	Бидний зориг шийдвэрлэдэг

	Ямар хүү төрүүлснээ

	Эцэг эх минь мэдэг.

	Ямар хүнээр мануулснаа

	Эх орон минь үзэг.

	Цаад гангаа дагаж

	Чи түрүүлээд мөлхөж бай

	Баригдсан үүнийг чирээд

	Би хойноос чинь очъё

	Аль вэ малгайгаа нааш нь» гэж

	Аяархан Гончигдампил хэлээд

	Бутны мөчир дээр малгайгаа

	Аятайхан гэгчээр тохоод

	Бузар дайсныг хуурахаар

	Эвтэйхэн өлгөж орхихдоо

	«Сайхан ногоон малгай минь

	Саатуулж дайсныг хуураг

	Самуун дарах хэрэгт

	Халуун хань минь болог» гэж

	Сэмхэн шивгэнэж хэлээд

	Улаан шар дурдангаар

	Ороогдож бат хүлэгдсэн

	Олиггүй тэр тагнуулын

	Алчуурыг аманд нь чихэж

	Араасаа зөөлнөөр чирээд

	Аюушийн хойноос мөлхөж

	Ахиж дөхсөөр очив.

	 

	* * *

	 

	Эх орны салхи ч

	Эрэлхэг хөвүүддээ тусалсан шиг

	Бутны мөчир дахь малгайг нь

	Бөхөлзүүлэн хөдөлгөж байхад

	Бүүрлэж бүсэлсэн дайсан

	Бүр ч идэвхтэй буудна

	Салхи заримдаа ширүүсэж

	Бут улам нахилзахад

	Хашир хилчдийн малгай нь

	Хааяа нэг ил гараад

	Харагдахгүй болж далд ороод

	Харалган дайсныг элэглэнэ

	Хоёр цэрэг хөдөлж байна гэж

	Хортон дайсан бодоод

	Бүслэлтийнхээ хүрээг

	Бөхөлж улам чангална

	Давшиж ирсэн дайснаас

	Далдлах гэж ухсан юм шиг

	Дайтаж тулалдах цагт

	Халхлах гэж бэлтгэсэн юм шиг

	Эх нутгийн энэ хэсэг

	Их таатай газар байв.

	Хамаг ашигтай байрыг

	Хашир хилчид эзэлж

	Ганга жалга дагасаар

	Газар нэлээд дөхөөд

	Хэвтүүлж орхисон мориндоо

	Хэдхэн алхам ойртов

	Зуны халуун нар

	Зоогоос сүрхий шарж

	Цовоо хилчдийн араас

	Цоргиод авах шиг болно.

	 

	* * *

	 

	Хүүр шиг дайсны зовлого

	Хүндэрч улам чангаахад

	Тээртэй тэрнээс болж

	Тэнхэл нь барагдсан Гончигдампил

	Хүч чадлаа шавхаж

	Хурдан мөлхөхийг оролдовч

	Амь тэмцсэн халуунд

	Хөлс улам асгараад

	Аманд орсон дусал нь

	Аягүй шорвог амтагдана

	Хувь заяа шийдвэрлэх

	Хүнд хэцүү минутад

	Хавь ойрын уулнаас

	Хүчит эцэг Чойбалсан минь

	Хүрээд ирээсэй гэж санагдахад

	Өндөр өвсний цаанаас

	Өнгийж түүнийг харах шиг

	Өршөөлт хурц нүд нь

	Өрөвдөж Гончигдампилыг ширтэх шиг

	Өргөн сайхан цээж нь

	Үнэхээр тодхон харагдаад

	Далайгч баруун гар нь

	Далайж дайсныг зангидаад

	Дарж түүнийг устаг гэж

	Дархан хилийн баатарт

	Давших дохио өгөх шиг

	Гончигдампилын сэтгэлд

	Гоёхон тод бодогдож

	Эцэж зүдэрсэн булчинд нь

	Эрч чадал хөвчлөөд

	Эрсэлж зүтгэсэн хэрэгт нь

	Элбэх хүч нэмээд

	Омог зоригийг нь оволзуулж

	Хамаг байдлыг сайжруулав.

	 

	* * *

	 

	Хувь заяатай холбогдсон

	Хосгүй их хүнийг

	Холоос хүссэн сэтгэлд нь

	Хоёул хамт яваа шиг

	Бардам сайхан бодогдож

	Бараг санасандаа хүртэл

	Бартааг мэдэлгүй мөлхөөд

	Хартан дайсны хажуугаар

	Харагдахгүй зөрөх

	Хамгийн хүнд минутад

	Хариугүй тулаад ирэв.

	Өвсний толгой ажиглахад

	Өстний мөлхөх нь мэдэгдэнэ

	Амьсгалаа түр хураагаад

	Ажиглаж сайн чагнахад

	Амандаа юм шивгэнээд

	Аахилж байгаа нь хүртэл

	Аягүй ойрхон дуулдана

	Өвдөг тохойд дайралдсан.

	Өвсний хугарах чимээ

	Үнэхээр тод мэдэгдэхэд

	Улам ойртож яваа нь

	Бүр ч зэвүүн санагдана

	Яарахад дайсан өнгөрөхгүй

	Доороо хавьчаад байх шиг

	Ядахад өнөөх нь шуугьж

	Чимээ өгөх гээд байх шиг

	Бүхий л насандаа үзээгүй

	Их хүнд минут

	Тайван үеийн өдрөөс

	Тийм ч богиногүй бодогдоно

	 

	* * *

	Ямар шалтгаан тохиолдсоныг

	Яаж тэд мэдэх вэ

	Янз нь сэдэв авсан шиг

	Яг доороо зогсов

	Надаас сэжиг авав уу

	Намайг тэр харав уу гэж

	Гайхаад чагнаж байтал

	Гангыг дайсан өнгийн

	Гончигдампилын чанх дээрээс

	Голлоод ирэх шиг болов.

	Одоо ч шийдсэн хэрэг

	Отож байгаад уулзъя

	Хилчин тагнуулч хоёрын

	Хэн нь дийлдгийг үзье гээд

	Сэмхэн өнгийн харахад

	Сэлэм нь эрэг рүү унжаад

	Чирэгдэж яваа юм байна

	Сэжиг ч үнэн аваагүй

	Чиглэсэн зүгтээ мөлхөж байна.

	Чимээ чагнаж хэвтэхэд

	Чихэнд хий юм түжигнээд

	Цээжинд тогших зүрхний

	Цохилт хүртэл дуулдах юм.

	 

	* * *

	 

	Амар тайван цагт

	Ажиглаж ер нь мэддэггүй байна.

	Амь тулсан үед

	Арван секунд гэдэг чинь

	Айхтар уддаг юм байна.

	Хоёр минут өнгөрөхөд

	Холдож дайсан явав.

	Хойноос нь өндийж харахад

	Хуучин байранд нь ойртов.

	Ганга өөдөө авираад

	Гранатаа бэлтгэцгээв.

	 

	* * *

	 

	Бутанд өлгөсөн малгайд

	Булай шамдуу мөлхөж

	Бултуулж алдчих вий гэсэн шиг

	Бузгай тэвдүү явцгаан

	Бөхөлзөж яваа дайснууд

	Бөөгнөрч баахан ойртоход

	«Ариун хилд минь халдсан

	Аюулт яргачин та нарыг

	Ахиж энд ирүүлэхгүй

	Арга хэмжээ нь болог

	Арвин нутгаа өмөөрч

	Ардын хилэнгээр цэнэглэсэн

	Аянга болж дэлбэрэг

	Амжилтаа баталж хамгаалсан

	Аварга манай тэмцлийн

	Алдар нь болж бадраг» гээд

	Барьж шидсэн гранатууд нь

	Бахтай сайхан дэлбэрэхэд

	Зэхэж бэлтгэсэн зэвсгийг нь

	Зэвэрсэн новш болгох

	Зэрлэг муусайн биесийг нь

	Зэвхийрсэн яс болгох

	Оргилсон улаан гал

	Бургилсан хар утаанд

	Чухам юу болсныг

	Цохолж мэдэх аргагүй

	Цуглаж бөөгнөрсөн дайсан

	Цухалзаж ер харагдахгүй

	Хэдхэн минутын дотор

	Хэсэг чимээгүй боллоо.

	 

	* * *

	 

	Шарх олсон дайснууд

	Шамдаж түргэн мөлхөөд

	Аварга дэлбэрэлтийн тоосыг

	Аврах халхавч болгож

	Холдож очсоны дараа

	Хойшоо эргэж буудсаар

	Хонхорт далд орцгоов.

	Хориглоод тэднийг байлдвал

	Хууртаж бид ил гарахгүй

	Холдоод хэрэв зугтвал

	Алдаад, гараас гаргана гэж

	Аль ч учрыг ололгүй

	Ажиглаж баахан хүлээтэл

	Гэнэт нэг харахад

	Хогийн муусайн холчгорууд

	Хормойгоо чирээд зугтацгаав.

	Мохсон дайсныг элдэх гэж

	Мориндоо хүрэх хооронд

	Мунгинуу тэр «хулгана»-нууд

	Мордоод түргэн давхицгаав

	Аюуш, Гончигдампил хоёр

	Арай баруун талаар нь

	Амдах замыг боох гэж

	Ардаг сайхан морьдынхоо

	Амыг зөнд нь тавихад

	Сонор хөөрхөн чихээ

	Солбиж дэгжин хөдөлгөөд

	Сунагар хурдан хөлөө

	Сунгаж түргэн харайгаад

	Болжмор хөөсөн хараацгай шиг

	Бутнаас бут руу дүүлж

	Бороот өдрийн цахилгаан шиг

	Эндээс тэнд үсрэхдээ

	Зугтааж яваа дайсантай

	Зуузай холбож зэрэгцмээр

	Хариугүй гүйцэж очиход

	Холгүй болоод байлаа.

	Гэтэл нэг мэдэхэд

	Гончигдампилын морь нь

	Хөдлөх аргагүй шаварт

	Гэдсээ хүртэл шигдлээ.

	 

	* * *

	 

	Яршигт шавраас болж

	Мухардаж би хоцорлоо

	Уршигт муусайн дайсныг

	Мориноос нь бушуу салгая гэж

	Урт цэцэн винтовоо

	Тухтай сайн мөрлөж

	Овоо хараа хоёроо

	Тавтай сайхан тааруулаад

	Хонгор алаг морины

	Хондлойг барьж буудахад

	Харайж явсан морь нь

	Харуулдаж газар ойчив,

	Ард нь явсан нэг нь

	Аварч нөхрөө авъя гээд

	Амжиж тэр лүү очиход нь

	Аюуш буудаад унагаав.

	Үлдсэн нөгөө тав нь

	Дошоо мөрөөдсөн тарвага шиг

	Хилийн шугамыг даваад

	Хэдийн алга болсон байв.

	 

	* * *

	 

	Шаварт шигдсэн морь нь

	Шалавхан гаръя гэсэн шиг

	Шамдах сайн зүтгэхдээ

	Бүлтгэр хөөрхөн нүд нь

	Бурууг уучилна уу гэсэн шиг

	Эзнийхээ царайг ширтээд

	Эрслэн хэд тэмүүлж

	Аягүй муухай шавраас

	Арайхийж тэр нь гарав

	Яарсан Гончигдампил мордоод

	Заваарсан дайсан руу давхилаа

	Баатар мань хилчний

	Барааг харахаас эхлээд

	Балмагдаж тэд сандрахдаа

	Бачимдаж зугтахаа хүртэл

	Байдаг чадлаараа буудсаар

	Барж сумаа дуусчихжээ.

	 

	* * *

	 

	Хувь заяа шийдвэрлэсэн

	Хурц тулалдаан байтугай

	Хоёр хүн барилдсан

	Жижиг тэмцээнд хүртэл

	Дийлсэн хүн сүртэй байдаг

	Халуун цусаа урсгасан

	Ширүүн энэ тэмцэлд

	Ялж дийлсэн эрчүүдийн

	Яруу сайхан биес нь

	Эрслэн эгц харшгүй

	Эрэлхэг омогтой үзэгдэхэд

	Сүүлгүй чоно шиг дээрэмчид

	Сүрдэж бүр тэвдээд

	Сүрхий их сандарч

	Бузар гараа өргөөд

	Бууж аяндаа өгөв.

	Баригдсан гурвыг нийлүүлж

	Баглаа хүлээг нь засаад

	«Хайрт сайхан хилд минь

	Халдаж довтолбол ингэдэг юм

	Харж тагнах нүдийг чинь

	Халхалж боодог ёстой юм» гэхэд

	Бүргэдийн саварт орсон

	Бүрэг муу амьтан шиг

	Үхэл хэзээ ирэх бол гэж

	Ухаан алдаад салгалцгаана.

	 

	* * *

	 

	Зуны дулаан салхи

	Зоригтой хоёр хилчний

	Зузаан хацрыг үнсэх шиг

	Зугаатай сайхнаар илбэнэ

	Зэрэглээ татсан гүвгэрт

	Тоос манан суунаглаад

	Тэртээ харагдах ухааг

	Туслах хүчин нь давахад

	Төө зайгүй үерхэж

	Төрсөн ах дүү шиг болсон

	Байлдаанч олон нөхөд нь

	Баатрууддаа туслахаар ирлээ.

	Цалин цагаан морьтой хүн

	Цахилаад түрүүлж явах нь

	Үлдсэн бид хоёроо

	Өштнөөс түргэн аврах гэж

	Бага дэслэгч маань явна уу

	Баатар Доржжамц болов уу гэж:

	Аюуш, Гончигдампил хоёр

	Ажиглаж сүрхий харцгаана.

	 


ЦЭРЭГТ МОРЬТОЙГОО

	Алдарт сайн малчин

	Авид өвгөн бол

	Адуу мал өсгөх

	Арга дадал ихтэй

	Хөл зогсолгүй явж

	Гар хумхилгүй ажиллан

	Төл гээлгүй өсгөдөг

	Тийм хүн байв.

	Төрсөн хүү Базар нь

	Түүнийг дуурайн хүмүүжиж

	Шинэ залуу үедээ

	Шилдэг малчин гэгджээ.

	Базар уургаа бариад

	Баруун тийшээ давхив.

	Байдсаа сургана гээд

	Баахан яарч очив.

	Унасан морио гуядаж

	Ухасхийгээд дайрлаа.

	Урдаа явсан байдсыг

	Уургалж аваад татлаа.

	Эмнэг тэр адуу

	Эвхэрч нэг үзнэ.

	Эгц дээшээ дүүлээд,

	Цовхорч нэг үзнэ.

	Баригдаж байгаагүй адуу

	Бахардаад доороо ойчлоо.

	Нутгийн хэдэн залуучууд

	Нухаж байгаад хазаарлав.

	Эмээл тохож орхиод

	Эзнийг нь хүлээж байтал,

	Цовоо тэр эмнэгийн

	Цорвыг нэг нь алдчихав.

	Цовхроод хэд цавчлахад нь

	Цугаараа тавьж орхив.

	Хурдан чийрэг удмын

	Хул алаг байдас

	Тохом эмээлээс жигшиж

	Тоос манан татуулсаар

	Тонгочоод алга болов.

	Буруулж хулжсан эмнэг

	Буцаж ер ирсэнгүй.

	Уул талыг туулан

	Ус мөрнийг гаталж

	Зах говь нутгийн

	Зэлүүд газар алслав.

	Хөх тэнгэр цэлмэсэн

	Хүн зонгүй говьд

	Намрын шар наран

	Ногоон сөлийг гандуулаад

	Өргөн уудам цөлийн

	Өвдөг тулсан элсэнд

	Хул алаг байдас

	Хулжиж дэмий тэнэсээр

	Үе гишүү нь суларч

	Өвдөж чилэн ирэхэд

	Хангай нутгаа санаж

	Хань ижлээ мөрөөдөж

	Эгж замдаа ороод

	Эргэж нутгаа зүглэв.

	 

	* * *

	 

	Өнжүүд хонуут явсаар

	Өөр газар иртэл

	Аясын салхин үлээсэн

	Аятай тэр нутагт

	Говийн тачир ургамал

	Гойд ихээр ургажээ.

	Зөөлөн бороо орж

	Зүсэрч улам ширүүсэх нь

	Зүдэрсэн ганц адуунд

	Зүгээр ч юм шиг санагдлаа.

	 

	* * *

	 

	Орсон бороо арилж

	Бүрхсэн үүл нүүн

	Хөх тэнгэр цэлмэж

	Хөдөө тал сэргэхэд

	Нүүр тулж таниагүй

	Нүд тулж үзээгүй

	Хэсэг сайхан адуу

	Хэнэггүй бэлчиж явлаа.

	Хул алаг байдас

	Хурдалж тийшээ давхиад

	Хангинатал хэд янцгаасаар

	Хажууд нь хүрээд очив.

	Энэ сайхан адуу

	Эрхэм ардаг сүрэг

	Амгай зуугаагүй эмнэг

	Эмээл тохоогүй онгон

	Хурдан хулан байжээ.

	 

	* * *

	 

	Хулан хаашаа бэлчвэл

	Хул алаг тийшээ дагасаар

	Саяхан нийлсэн сүрэгтээ

	Сайхан ижилсэн дасаад

	Агуу тэнэгэр говийн

	Айхавтар бэрх замаар

	Аялан хамтарч явахдаа,

	Холдож ер гээгдсэнгүй

	Хоцорч огт ядарсангүй

	Өөхтэй намрыг өнгөрөөж

	Өнтэй өвөлд хүрлээ.

	 

	* * *

	 

	Хүний гарт маллагдсан

	Гэрийн бяцхан байдас

	Нутгийн сайныг шилэн

	Бэлчээрийн соргогийг сонгож

	Хагд өвс идшилэн

	Харз ус ундлаад

	Ганган зэрлэг сүрэгтэй

	Онгон бэлчиж явахдаа

	Эзгүй тэр алсын

	Эзэн нь өөрөө болсон шиг

	Сэтгэл дүүрэн чөлөөтэй

	Сайхан тэнэгэр байлаа.

	Гэвч нэг бодол

	Гэнэт ороод ирэх нь

	Халиурч ногоорч байдаг

	Хангайн сэрүүхэн нутаг нь

	Хамт бэлчиж жаргадаг

	Хань ижил сүрэг нь

	Халуун хүйтэнд асардаг

	Халамжит сайн эзэн нь

	Харах нүдэнд тусах шиг

	Хамгаас илүү үгүйлэгдлээ.

	 

	* * *

	 

	Хэдэн сарын дараа

	Хээрийн онгон сүргээс

	Хэврэг эмзэг биедээ

	Хээл олж хүндрээд

	Хол хэцүү бэлчээрээс

	Хоцорч гээгдэн эхлэхэд,

	Хул сайхан зүсэмтэй

	Үүрийн цагаан гэгээгээр

	Үүрсэж ижлээ дуудсаар

	Ханатал идэж байдаг

	Хатсан бэлхэн өвс,

	Халууцтал хоргодож байдаг

	Хашаа саравчдаа буцах гэж

	Хойд зүгийг чиглэн

	Холын замд ороод

	Элст өргөн говийн

	Ээрэм цагаан талыг

	Цаст хайрхан уулын

	Цайц өндөр давааг

	Арай ядан явсаар

	Аргагүй нэг туулж

	Төрсөн өссөн нутаг

	Төөрсөн олон ижилдээ

	Эгж мэнд ирээд

	Энх амар боллоо.

	 

	* * *

	 

	Буурал өвгөн Авид

	Булчимгүй зантай гүүгээ,

	Эрэл сураг тавиад

	Эрж цөхөж ядаад

	Бараа туруугүй алдаж

	Байхгүй болсонд тооцжээ.

	Хүйтэн өвлийн өдөр

	Хүүтэйгээ хоёулаа

	Адуун дээрээ очоод

	Ажиглаж нэг тойроод,

	Танхил бага малын

	Тэнхэл нь амархан барагддаг

	Бордож сайн тэжээгээд

	Тордож түргэн авахгүй бол

	Тулгар бага мал

	Төлөө заавал гээдэг гэж

	Ганц хоёр гүүг

	Гаднаа аваачиж тэжээхээр

	Хоёулаа элбэж бариад

	Холбож хөтөлж явтал

	Залуу хүү Базар нь

	Гайхаж нэг хараад

	Загал морины дээгүүр

	Гайгүй сайн өнгийгөөд

	Хулжиж алга болсон

	Хул алгийг танив.

	 

	* * *

	 

	Хэчнээн олон хоног

	Төчнөөн эрээд олдоогүй

	Хээр энэ гүү

	Хэний адуунд байгаад

	Хэдийд наашаа гүйв.

	Яасан хачин юм бэ?

	Яагаад ирэв? гэхэд

	Гайхах юмгүй хүү минь

	Ганцхан учир байдаг юм

	Анхаарч ав миний хүү

	Аав нь учрыг нь хэлье.

	Арчилж сайн маллавал

	Ачийг мал чинь хариулна.

	Асарч тэжээсний үрээр

	Ам чинь тостой явна.

	Малч сайн хүнийг

	Мал нь ч болов үгүйлж

	Буруулж явсан сүрэг нь

	Буцаж заавал ирдэг гэж

	Өвгөдийн хэлдэг үг

	Үнэн шүү хүү минь

	Хэвэл гэдсийг нь харвал

	Хээлтэй болсон юм байна.

	Харах анхааралдаа аваад

	Хайрлаж хамгаалж яваарай

	Одоо ч яах вэ орхиё.

	Онгийн хүч байх шиг байна гэж

	Сахлынхаа цанг шувтраад

	Сайхан үгээ хэлэв.

	 

	* * *

	 

	Хаврын тэнгэр хямарч

	Хатуу хавсарга тавилаа.

	Хамаг малаа цуглуулж

	Хашаа хороондоо хийлээ.

	Адуу алга байна гэж

	Авид өвгөн бухимдав.

	Манааны ээлжид явсан

	Магван гэдэг хүнийг

	Баруунтай, согтуу явна гэж

	Базар, хүнээс дуулав.

	Айл аймаг бүгдээр

	Архич Магваныг зүхэж

	Хэсэг морьтой улс

	Хэдэн тийшээ мордож

	Сарнисан адуугаа олоод

	Сайн бүртгэж үзвэл

	Алаг азаргатай адуу

	Алга болсон байв.

	 

	* * *

	 

	Шуурга уруудсан адууг

	Шууд дагаж явсаар

	Хүндэрч тулгамдсан бие нь

	Хөдлөх аргагүй болж

	Нөмөрлөж хоргодох юмгүй

	Нүцгэн цагаан талд

	Нүд нээх аргагүй

	Ширүүн шуурган дунд

	Хул алаг гүүнээс

	Ухаа унага гарав.

	Салхи улам ширүүсэж

	Цас улам ихдээд

	Тэвчих аргагүй шуурганд

	Тэсэж чадахгүй уруудсан

	Ижил сүргийнхээ хойноос

	Эх нь дагаж нэг үзнэ.

	Энхрий нялх унагандаа

	Эргэж нэг ирнэ

	Саяхан эхээс гараад

	Салгалж байгаа унагыг

	Салхи унагаад орхино.

	Сайхан ухаа үсэнд нь

	Цас наалдаад шавна

	Энд нэг гишгэж

	Тэнд нэг бүдэрч

	Ээдэрсэн хөлөө засах гээд

	Тэнцэж ядсаар байтал

	Нимгэн нойтон биеийг нь

	Нэвт үлээсэн шуурга

	Нэг ч хайрлах янзгүй

	Нэмж улам хүйтрэхэд

	Саваа шиг нарийн хөл нь

	Салгалж байгаад нугарав.

	Өндийж түргэн босох гээд

	Өнхөрч бүүр ойчив.

	Уран хар нүдэнд нь

	Ус нулимс гүйлгэнээд

	Эх рүүгээ мөлхөж

	Эрүүгээрээ шургачхав.

	Бүүр сүүлдээ хөдлөхгүй

	Бүлтгэнээд хэвтэхэд нь

	Бурзгар нойтон үсийг

	Булж шавсан цасыг

	Бүлээн хошуугаараа арчиж

	Хүү минь яана даа гэсэн шиг

	Хүйтэн шуургыг халхлаад

	Үүлний сиймхийг ажиглаж

	Үүрсэн янцгаан зогслоо.

	 

	* * *

	 

	Эрэлд гарсан Базар

	Эрсээр хайсаар яваад

	Эхийнхээ дэргэд хэвтээд

	Осгож байгаа унагыг

	Одоо сая олж

	Улаан цувандаа боогоод

	Урдаа дүүрч харив.

	 

	* * *

	 

	Үүрийн гэгээ цайрч

	Өглөөний нар мандахад

	Урьд өдрөөс ондоо

	Урамтай өдөр боллоо.

	Хүчтэй шуурга зогсож

	Хөдөлсөн салхи намдаад

	Тунгалаг тэнгэр мэлтийсэн

	Тогтуур сайхан огторгуйгаас

	Бүхнийг баясгасан наран

	Бүлээн элчээ тусгаж

	Найртай хаврын өдөр

	Нийтийг ивээн ирэхэд

	Малч эзний өршөөлөөр

	Мэнд гарсан өдөр

	Дулаан сайхан хашаанд

	Дураа ханатал унтаад

	Сунагар нарийн хөлөө

	Сунгаж аяархан жийсээр

	Сулхан нялх нуруугаа

	Суниаж эвшээсээр босов.

	Амраг хайрт эхийнхээ

	Амтат уургийг шимж

	Ам дүүрэн ундлаад

	Ангаж цангасан гэдэс нь

	Аштай сайхан болоход

	Танхил хөөрхөн хошуу нь

	Тамшааж эхэмсэг хөдөлнө.

	 

	* * *

	 

	Эцэг нь хээрийн хулан

	Эх нь хурдны удам

	Уудам сайхан зоотой

	Урт чийрэг хөлтэй

	Шингэн мандсан дэлтэй

	Сэргэлэн ухаа унага

	Эхээ даган давхиж

	Энд тэнд нь гүйн

	Эрхлэн тоглож явахыг

	Харсан хүн бүр хөөрдөж

	Хайрлан үзэх болов.

	 

	* * *

	 

	Өдөр бүр өсөж

	Өнгө орон гялалзаж

	Хонох бүр хувирч

	Хурдан сайхан торниж бий

	Хулсан хонгор унагыг

	Анх барьж ногтлоход

	Чанх өөдөө дүүлж

	Чагтаа тасалж орхиод

	Харагдахгүй зугтаж

	Баригдахгүй бултахыг

	Авид өвгөн хараад

	Айхавтар хөөрдөж хэлсэн нь:

	Зээр шиг нарийн шилбэтэй

	Зэгзгэр өндөр биетэй

	Зэгс шиг хонгор зүсэмтэй

	Зэрлэг амьтны шинжтэй

	Сайн морь болохын

	Сайхан шинж бүрдсэн

	Яс мах чангатай

	Яггүй унага байна гэв.

	Ярдаг догшин морь

	Ядрах цагт дийлддэггүй

	Ардаг онгон адууны

	Амьсгаа нь хүртэл задардаггүй

	Харин багаас нь элдэж

	Хал баахан үзүүлье.

	Хаа хүрч чадахаар

	Хашир жаахан таниулъя гэж

	Унаган цагт нь уяж

	Дааган насанд нь давтаж

	Өөлөн хэлэх аргагүй

	Зөөлөн аргаар эдлээд

	Төлөв сайхан сургаж,

	Төв номхон болгосон

	Ганган хонгор үрээг

	Гайхан магтах болов.

	 

	* * *

	 

	Хуучин засаг устаж

	Хувьсгал мандсаны дараа

	Ачит гэгээн төрдөө

	Анхны тоо өгөхөд

	Унагатай гүү нэг

	Хургатай хонь тав

	Бас үүнээс нэг хонио

	Барьцад амласан юм сан

	Байдаг хөрөнгө минь энэ гээд

	Баахан гуньхарч суухад

	«За Авид минь битгий зов

	Засаг чамд тусална.

	Эрх чөлөө гэдгийг

	Бид эдэлсэн хойно

	Бэрх хэцүү бүгдийг

	Бид давах нь тэр

	Дун цагаан гэртээ

	Сахлаа имэрч суугаад

	Хун цагаан хонио

	Мянга боллоо гэж баярлах

	Тэр сайхан өдөр

	Тийм холгүй байна» гэж

	Бэлэгтэй үгээ хэлсэн

	Тэр «тооны» хүн

	Битүүхэн нэг инээмсэглээд

	Мордож байсан нь хүртэл

	Аавын чинь сэтгэлд

	Айхавтар илхэн санагддаг юм.

	Ер нь түүний хэлснийг

	Ерөөл бэлгэ бодсоноос биш

	Уг үндсээр нь мэдээд

	Урьдаас хэлж байна гэж

	Саяхан болтол би

	Сайн анзаардаггүй байжээ.

	Бор гэр минь цайж

	Цагаан гэр болсныг

	Борлог хонь минь үржиж

	Мянга болох шахсаныг

	Бодон бодон суухдаа

	«Тооны» хүний хэлсэн

	Товчхон хэдэн үг

	Толгой руу минь орж

	Ачит засгийн хүчээр

	Айхавтар жаргаж байна гэж

	Аав чинь сайн мэддэг гээд

	Багийн малчдын хуралд

	Базарыг анх мордоход нь

	Төлөө сайн бойжуулж

	Малаа олон болгосон

	Түмэн зүйлийн туршлагыг

	Тоочиж хүүдээ хэлэв.

	Түргэн сайн яваад

	Олон сонинтой ирэхийг

	Ахин дахин захиж

	Аав нь хүүгээ мордуулав.

	Сайхан хонгор үрээ нь

	Салхитай уралдах гэсэн шиг

	Морь шогштол алхалж

	Хурд хуваатал хатирсаар

	Багийн хуралд ирэхэд

	Базарын сэтгэл тэнийж

	Баярын совин татлаа.

	 

	* * *

	 

	Хойд жил нь ч боллоо.

	Хонгор үрээ ч соёоллоо.

	Базар цэрэгт мордох гээд

	Баярлаж явдаг боллоо.

	Зулзган мод найгасан

	Зуны сайхан өдөр

	Эзгүй хээр газар

	Эрэлд явж байгаад

	Өндөр уулын оройгоос

	Өнгийж малаа хараад

	Тавтай сайхан сууж

	Тамхиа гаргаж татахад

	Талын сэрүүн салхийг

	Таалж байгаа янзтай

	Холын аянд явахдаа

	Зөгнөж байгаа шинжтэй

	Ганган хонгор морь нь

	Ганц нэг цавчилж

	Мөнгөн тоногтой эмээлээ

	Шилгээж нэг үзээд

	Хаачхав одоо? гэсэн шиг

	Хазаар даран дүүхэлзэж

	Хантайрсан жолоогоо дугтраад

	Тогтож ядан зогсоход

	Санасан газар хүргэх

	Салшгүй сайн унаа минь

	Цэрэгт яваад ирэхэд

	Ямар болоод байх бол гэж

	Базарын залуу сэтгэлд

	Баахан бодол төрүүлэв.

	Занг нь мэдэх морио

	Заавал унаад явъя гэвэл

	Цэргийн албанд очиход

	Чамд унаа олдоно гээд

	Базар одоо гайхуулахдаа

	Бардаж байна гэх бол уу.

	Баярлаж сүрхий онгирохдоо

	Басаж байна гэх бол уу.

	Харин сайн байна гэж

	Хамт явуулж өгөх бол уу.

	Яавал чухам дээр байна гэж

	Янз бүрээр бодлоо.

	 

	* * *

	 

	Холыг зорих эр

	Сурын сайныг шилж

	Хэрэглэл юугаа бэхлээд

	Морины сайныг сонгож

	Эмээл юугаа тохдог

	Эртний монгол хүний

	Энэ сайхан заншил

	Эрхэм чухал хэрэг юм.

	Эр цэрэгт мордох

	Идэр залуу багачууд

	Эх орноо хамгаалах

	Их хэргийн төлөө

	Сайн морьтойгоо явж

	Санаа нь амраг гэсэн

	Ардын чухал саналыг

	Анхаарч үзсэний ачаар

	Цэргийн албанд явагчдыг

	Өөрийн морьтой дуудсан

	Урамтай сайхан тогтоолыг

	Ухуулагч тайлбарлаж хэлэхэд

	Ардын цэрэгт мордохоор

	Анх удаа цугласан

	Идэр олон эрс

	Хүдэр алгаа ташаад

	Нэгэн дуугаар зөвшөөрч

	Нийт даяар баясав.

	Базар ч бас дунд нь

	Баярлаж баршгүй болов.

	 

	* * *

	 

	Ах нь цэрэгт мордоход

	Дүү нь гэртээ үлдэж

	Хөөрхөн гуяа алгадаад

	Хөл нүцгэн гүйж байсан бол

	Хөгнөсөн хургаа тавиад

	Хөдөө хариулж явсан бол

	Одоо тэр нь өсөж

	Орыг нь залгаж авах гээд

	Эх орноо хамгаалах

	Ээлж минь ирлээ гэж

	Садан төрөл бүгдтэйгээ

	Сайн танил нөхөдтэйгөө

	Сархдын дээжийг хундагалж

	Салахын ёсыг гүйцэтгэж

	Хөлд орсон өдрөөсөө

	Хэлд орсон цагаасаа

	Хилчин болох сон гэдэг

	Хүссэн хэрэг нь бүтсэн

	Авидын хүү Базар

	Ардын цэрэгт мордов.

	 

	* * *

	 

	Уяан дээр байсан морийг нь

	Эцэг нь хөтөлж ирэв.

	Уутанд хийсэн хүнсийг нь

	Эх нь ганзагалж өгөв.

	Заа хүү минь сайн яваарай.

	Захисан үгийг минь бүү мартаарай.

	Өтөлж зөнөглөсөн аав чинь

	Өчигдөр шөнөөс хойш

	Эх зах байхгүй

	Их юм захилаа.

	Үймэрсэн өвгөн биш

	Үүлгэрдсэн эмгэн биш

	Санадаг юм чамд ганц бий

	«Эцэг эх минь» гэж

	Хайрлаж халамжилж байдаг

	Хамаг халуун сэтгэлээ

	«Эх орон минь» гэж

	Хайрлаж хамгаалж явдаг

	Хатуу тангараг болго гэж

	Аав нь хүүдээ хэлээд

	Баруун хацрыг үнсэв.

	Ээж нь тэвэрч аваад

	Нөгөө хацрыг нь үнсэв.

	За сайн сууж байгаарай гээд

	Залуу хүү нь мордов.

	Амар мэнд хүрэхийг

	Алтан шар зам минь өршөө

	Аз хийморь хоёрыг нь

	Ариун төр минь өршөө гэж

	Цөцгий цагаан сүүгээ

	Цацаж өргөсөн эхийн

	Хайрын доголон нулимс

	Хацрыг нь дагаж урслаа.

	 

	(Ч. Ойдовын хамт)

	 


ФРОНТООС

	Төрлөх Монгол орон

	Төрсөн олон нөхөд

	Түүний наран Чойбалсан

	сайн байна уу?

	Түмэн ард та нарыгаа

	Төлөөлж явсан бид нар

	Сайн явж ирэв.

	Хайрт улаан армийн

	Хатуужилт олон баатрууд

	Халхын түмэн ардын

	Халамжит бэлгийг аваад

	Хариу баярыг хүргэсэн

	Халуун зүрхний үгийг

	Хамаг нөхдөдөө уламжилъя.

	Эвдэршгүй найрамдалт

	Ялагдашгүй улаан цэргээс

	Марташгүй их ачит

	Зөвлөлтийн олон үндэстнүүдээс

	Захиж хэлсэн үгийг

	Шүлэглэж та нартаа дамжуулъя

	Галзуурсан фашизмыг эсэргүүцэгч

	Гал шиг дүрэлзсэн хилэнгээр

	Гагнагдаж бүтсэн танкнууд

	Ган болд зэвсэг чинь

	Гамшиг таригч фашистыг

	Газрын хөрснөөс цэвэрлэх

	Эх орны дайны

	Эхний эгнээнд тулалдаж байна

	Хөрөнгөө гаргаж бүтээсэн

	Хөлсөө шавхаж босгосон

	Хүчирхэг болд танк бүр

	Дайсны танктай тулахдаа

	Дайрч түүнийг довтлохдоо

	Нэг нь хорийг сөнөөж

	Хоёр нь дөчийг ниргэнэ.

	Талын Монгол орноос

	Талархаж явуулсан бэлэг чинь

	Та нарын сэтгэлийг илэрхийлсэн

	Тааламжит олон захидал чинь

	Дайны ширүүн тулалдаан дунд

	Галын тэргүүний шугам дээр

	Олон баатар байлдагчийн

	Омог зоригийг оволзуулж байна

	Хатуу хүнд бэрхшээлийг

	Хамт бид нар туулж

	Хамаг бүх хүчээр

	Хамтарч дайсныг ялаад

	Хагацашгүй хань болж

	Хамт жаргалыг эдэлнэ.

	Түмний яргачин Гитлерчүүд

	Түр эзлэгдсэн орны

	Хөөрхөн торомгор багачуудыг

	Хөгшин буурал өвгөдийг

	Хүний түүхэнд үзэгдээгүй

	Хүнд хэцүүгээр яргалж

	Үзэмжит сайхан хотыг

	Үнс болтол нь шатааж

	Үнэт сайхан хөрөнгийг

	Үгүйртэл нь тонож дээрэмдэв.

	Өсвөрийн идэр хүмүүсийг

	Өөрийн ард цөлж

	Өмчтөний боол болгов.

	Үрэгдэж сүйдсэн нутгийн

	Өлгөгдөж зовсон нөхдийн

	Өшөө хорсголын төлөө

	Үхлээс өөр эмнэлэггүй

	Гитлерийн цэргийн өөдөөс

	Зүхэл заналаа зангидсан

	Зөвлөлтийн улаан цэргүүд

	Зүйрлэшгүй эх орончид

	Зүүнээс баруун тийш давшиж

	Үхлийг үхлээр няцааж

	Цусыг цусаар хариулж

	Дайсны мөхлийг хурдатгаж

	Дайны төгсгөлийг ойртуулна.

	Алдарт Зөвлөлт нутгаа

	Аюулт дайснаас цэвэрлэж

	Алх хадуур зөрөлдсөн

	Алтан үсэгтэй тугаа

	Ариун хил дээр босгон

	Асар батаар мандуулж

	Амар жаргалыг олох цаг

	Айсуй явна нөхөд өө!

	 

	1943 он

	 


«ХУВЬСГАЛТ МОНГОЛ» ГЭДЭГ ЗӨВЛӨЛТИЙН ТАНКНЫ ГВАРДЫН БРИГАДЫН «ЗАЛУУЧУУД» ГЭДЭГ ТАНКНЫ ЭКИПАЖИЙН ДАРГА БАЙЛДАГЧ НАРТ, БҮГД НАЙРАМДАХ МОНГОЛ АРД УЛСЫН ХУВЬСГАЛТ ЗАЛУУЧУУДЫН ЭВЛЭЛЭЭС ЯВУУЛСАН ЗАХИДАЛ

	Талын монгол залуучууд

	Та нарын мэндийг асууж

	«Залуучууд» гэдэг танкны

	Залуу экипаж нөхдөд

	Алс Монгол орноос

	Амрыг эрж ёсолъё.

	Ариун шударга дайны

	Амжилтыг хүсэж бичье

	Мохошгүй баатартаа хэлдэг

	Монгол хүний заншлаар

	«Дайснаа дараад,

	Дархан цолыг олоорой

	Өстнөө дараад

	Өргөн цолыг олоорой» гэж

	Сайн санааны үүднээс

	Сайхан ерөөлөө хэлье.

	Орос, Монголын залуучууд

	Онцгой элэгсэг байдаг нь

	Эх нэгтэй төрөл биш

	Ихэр гарсан хүүхэд биш

	Гэвч түүнээс дутуугүй

	«Найрамдлаар» бид батажсан

	Юу ч түүнийг эвдлэхгүй

	«Нөхөд» биднийг холбосон

	Ийм бат нөхөрлөлөөр

	Хувь заяагаа хамтруулж

	Тийм нэгдмэл хүчнээр

	Хорт фашизмыг устгаад

	Цусаар гагнагдсан найрамдлаа

	Улмаар бат болгож

	Цаашдын чөлөөт амьдралаа

	Жаргалын замаар эдэлнэ.

	Өнөр монгол хүн

	Өглөө эрт босоод,

	Өчигдрийн мэдээг сонсохдоо

	Дайнд хүүгээ мордуулсан

	Эх нь чагнаж байгаа шиг

	Дайчин баатар та нартай

	Зүрх нь хамт цохилоод,

	Дайсныг занах уур нь

	Давирхай шатах шиг дүрэлздэг

	Тэгээд, чагнаж байтал нь

	Дийлээд, баруун тийш ахисан

	Ялагч улаан армийн

	Яруу алдар цуурайтахад

	«За сайн байна. Яваад байг!

	Замдаа бүү саатаг» гээд

	Тос даасан бор царайд нь

	Баярын магнай тэнийдэг!

	Тэр сайхан мэдээг

	Тэгж дуулсан монгол хүн

	Яаж зүгээр суух вэ?

	Яарч ажилдаа очоод,

	Дайсныг элдэж яваа

	Дайчин улаан армид

	Хэрэгтэй бүхнийг хангана гэж

	Хийдэг ажлаа нэмдэг.

	Ийм сайн ажилтанд

	Ичинхорлоо тэргүүтэй

	Идэр олон залуучууд

	Өдөр шөнийг мэдэхгүй

	Үнэн хүчээ шавхаж

	Үйлдэх нормоо хэтрүүлдгийг

	Олон мянгаар тоолоход

	Олдох баримт элбэг байна.

	Хилээ баатраар хамгаалдаг

	Бага дэслэгч Жамба

	Хичээлдээ онц суралцдаг

	Бяцхан сурагч Дагва

	Хэзээний сайн малчид

	Цэвэгмэд, Дагвадулам мэтийн

	Тэргүүний олон сайчууд

	Хаврын цэцэг шиг дэлгэрч байна

	Шударга монгол хүний

	Шатсан хилэнд бөхжөөд,

	Шударга тулалдаанд яваа

	Ган төмөр танкны чинь

	Ширүүн гинжин дор нь

	Шазайгаад фрицнууд үхэг

	Танкист баатар нөхөд минь

	Ялалтын төлөө урагшаа!

	Алсалсан монгол нутагт

	Ард чинь байгаа бид нар

	Азийн хүрэн тахлыг

	Алтан дэлхийгээс цэвэрлэх

	Ариун хэргийн төлөө,

	Аль чадахаар тусална.

	Хайрт нөхөд та нараас

	Хариу захидлыг хүснэ.

	Халхын олон залуучууд

	Хайрт танкист та нартаа

	Өчүүхэн бага бэлгийг

	Өмчилж тусад нь явуулав.

	Хүдэр баатар нөхөд минь

	Хүлээж авахыг гуйна.

	Их Сталины жолоодлогоор

	Ялахын ерөөлийг тавья.

	 

	(1944 он)

	 


НЭГЭН ЭГНЭЭНД

	Харийн яргачныг анх хөөсөн

	Хамгийн түрүүчийн халуун тулалдаанд

	Хайрт нутгаа хамгаалж тэмцсэн

	Халхын голын ширүүн байлдаанд

	Аварга хүчээ нэгтгэн ниргэж

	Алдар гавьяагаа мандуулж чадсан

	Аугаа зоригоо бадруулж чадсан

	Ах дүү хоёр баатрын

	Нийтийн дайсныг бүрмөсөн дарахаар

	Нэгэн эгнээнд явж байна.

	 


УРАГШАА!

	Хөлд орсон хүүхэд

	Хормойноос нь зуураад

	Хөдсөн өлгийтэй охин

	Хойноос нь бархираад

	Ар монгол нөхөд минь

	Дайснаас авар гээд

	Өвөр монгол хүүхэн

	Өөдөөс чинь сарвайж байна

	Ардын хувьсгалт цэрэг минь

	Урагшаа давш!

	Арслан зоригт баатар минь

	Ухралтгүй довтол!

	Ах дүү тэднийгээ

	Атаат дайснаас авар!

	Алдар сүр жавхлангаа

	Алтан дэлхийд мандуул!

	 

	1945 он

	 


ЛЕНИНИЙ ГАШУУДАЛД

	Ленин, нарнаас өөрцгүй биднийг гэрэлтүүлж чадсан багш билээ.

	Ленин, хэнээс ч илүү хүний оюуныг боловсруулж чаддаг инженер билээ.

	Ленин, юунаас ч буцдаггүй хүрэл зоригт хатуу большевик билээ.

	Ленин, холоос хардаг мэргэн сонор ухуулагч бөгөөд, мөнхийн амьд сургаал мөн.

	Марксын суртлыг үнэнээр тайлбарлаж хэрэг дээр биелүүлсэн түүхтэй

	Харгисын үзлийг хатуугаар жигшиж ажил дээр тэмцсэн туршлагатай.

	Ядуу олны тусын төлөө нэгэн насаа бүрмөсөн зориулж

	Хатуу бэрх зовлон зүдүүрийг большевик ёсоор туулж

	Октябрийн их хувьсгалыг удирдан байгуулсан ялагдашгүй гавьяатай

	Октябрийн их галыг үүсгэн бадруулсан марташгүй туяатай

	Хувьсгалт орны хүн төрөлхтний жаргалант байдлыг бүтээсэн агуу түүхтэй

	Хөрөнгөт орны дарлагдсан олонд баясгалант замыг нээсэн яруу алдартай

	Владимир Ильич Ульянов Ленин хэдийгээр нас нөгчсөн боловч

	Лениний гавьяа Лениний сургаалд хэзээ ч амьд, хэзээ ч мөнх

	Лениний байгуулсан нийгэм журам дэлхийн 6-ны нэг дээр ялж байна

	Лениний зохиосон үнэн суртал шударга хүн бүхнийг сургаж байна

	Лениний хурцалсан большевик тэмцэл дайсны голыг таслах зэвсэг мөн.

	 

	1938 он

	 


ҮРГЭЛЖИЛСЭН ЗОХИОЛУУД

	
УЛСЫН БАГА ХУРЛААС 25 ЖИЛИЙН ОЙГ ТОХИОЛДУУЛАН МАРШАЛ ЧОЙБАЛСАНД ЯВУУЛСАН ИЛЭРХИЙЛЭЛТ

	Бүгд Найрамдах Монгол Ард Улсын Ардын хувьсгалт Нам, Засгийн зохион байгуулагч, Ардын Сайд нарын Зөвлөлийн ерөнхий сайд улсын хошой баатар маршал Чойбалсан танаа.

	Хайрт багш, халамжит эцэг, дотно нөхөр болсон мэргэн жолоодогч маршал Чойбалсан минь! Мөнгөн цагаан орой нь үүлэнд тулсан Алтайн сүрт оргилоос Хэнтий Хянганы нуруу хүртэл алтан шаргал элсэн дор нь эрдэнэ бүхэн шингэсэн говийн уудам орноос цээл сайхан ус нь хөгжлийн рашаан болсон Орхон Сэлэнгийг хүртэлх хөвчин их Монгол нутгийн ард түмэн бүгдээр таны амар амгаланг эрье!

	Ачит Сүхбаатар та хоёрын байгуулж өгсөн, ардын хувьсгалт засаг төрийнхөө тусгаар тогтносны алдарт хорин таван жилийн ойн халуун баярыг хүргэе!

	Өнөөдөр баян Монгол оронд сургуулийн амралтаар гэртээ хариад, сувд цагаан хургаа хариулж байгаа, хургачин хүү, мөнгөн сортой минж шиг онгон цагаан сахлаа имрээд, мянган малынхаа захыг саравчлан харж байгаа, малчин өвгөдөөс эхлээд, сүндэрлэн босож байгаа шуугиант хотын хүнд үйлдвэрт хүчит машиныг хөдөлгөж байгаа ажилчин залуу, шилэн гэгээвч нь наранд гялбасан саруул ордонд шинжлэх ухааны түмэн оньсогыг тайлж суугаа оюутан, сэхээтэн залуус, дайснаа дарж дархан цолоо олоод, алдар гавьяаны алтан одонг энгэр дүүрэн гялалзуулсан арслан зоригт цэргийн эрс энэ бүгдээр санаж сарвайж явдаг ганц тандаа санасан бодсон баярласан бүхнээ уудалж хэлэхийг хүсэж байна. Одоо өргөн дэлгэр Монгол орныг минь, зуны хурц нар гийгүүлж байна. Энэ бол ялалтын нар, энэ бол энх тайвны нар, энэ нарны сайхан гэрэлд Чойбалсан таны үндсэн хуулиар ивээгдсэн манай эх орны их хөгжил бадран дэлгэрч байна.

	Монгол Улсын батжин ундрахын баталгаа болсон нэгэн саналт олон үндэстний их хүчин улам нягтарч байна.

	Монгол, Зөвлөлтийн ард түмний их найрамдал бэхжиж байна. Манай үеийн гайхамшигт тэмцлийн жолоо баригч Сүхбаатар, Чойбалсангийн намын зохион байгуулах их чадал, ач тус юунаас ч илүү сод үзэгдэж байна. Бэрхшээл бартаа бүхнийг туулан хүрэх, манай ирээдүйн хөгжлийн өндөрлөг, сүндэрлэн үзэгдэж байна. Одоогоос 25 жилийн өмнөх гунигт үеийг санахад манай сайхан эх орон бор өвдгөө бэрсүү болтол сөхөрсөн боолын орон, хагацал гаслан, үхэл дарлагдлаар дүүрсэн хамжлагын орон байж билээ.

	Тэр үед айраг цагаа ангилсан, ариун монгол гэрийн минь хоймор, түрэмгийлэн эзлэгчид явган суугаад харийн хүний тултираа хэлээр хашхиран зандарч байсныг бид мартаагүй. Гэмгүй номхон ардыг өрлөн, дүүжлэн алаад, гэр орон, түүхт соёлыг минь шатаан түймэрдэж байсныг бид мартаагүй. Бас бидний хүзүүн дээр, эх орон, ард түмнээсээ урвасан хар шар феодалууд сандайлаад, мал хөрөнгийг минь тонож, мах цусыг минь шулж байлаа. 

	Тэр цагт молцог унжуулсан морин толгойг хуураа гунигтайгаар уянгалуулан, үлгэр тууль ярьж байгаа хуурчны үгэнд гардаг хүний ертөнцөд заяагаасай гэмээр энхжиний орон, хүний хүүд тохиолдоосой гэмээр эрх жаргалын тухай бодоход өвгөн буурал өвөг дээдсийн минь галт халуун мэсэд шархалсан бие нь эдгэрч гаслант бэрх амьдралд шаналсан зүрх нь тайтгарах шиг болдог байжээ. 

	Гэвч эрх чөлөөг хүсэж бэлгэ дэмбэрэл бодоод элгээ эвхэж суувал, буман жил бурхан тэнгэрт чин сэтгэлээр залбиравч, хувилгаан багш, богд эзэн, хурмастаас заяатай ноёд, аль нь гэсэн боолын гинжийг ард биднээс мулталж өгөхгүй гэдгийг харц түмэн мэдсэн юм аа!

	Тийм учраас ч хойд үедээ омог бахдалын охь манлай болсон өвөг дээдэс маань Алтайн мөнх сарьдгаас ч дутахгүй өндөрлөсөн аюул бэрхшээл гаслан зовлон дундуур хэдэн зуун жилийн турш гадна дотнын аль зэрлэг догшин дайсан бүхэнтэй цавчин тулалдсаар иржээ. 

	Өргөн дэлгэр Монгол орон өлсгөлөн гуйланч байх ёсгүй, өнөр ариун монгол хүн боол зарц байх ёсгүй энэ сайхан Монгол орны эзэн нь ард бид нар байх ёстой гээд тэмцэж байсан арслан зоригт өвөг дээдсийнхээ яруу алдрыг магтан санадаг. Тэр үед эх нутгаа хамгаалсан олны тэмцэл бүхэн дарагдаж эрх чөлөөгөө эрсэн ардын тэмцэл бүхэн дийлэгдэж байсан юм. Гэвч эх оронч өвөг дээдсийн минь цус, талаар асгарсангүй, үеийн үед сурвалжит ардын тэмцэлд түмэн эх оронч нарын нулимс цус хоёроор хатаагдаж ард түмний уур хилэнгээр хурцлагдсан түүхт тэмцлийн их илдийг аймшиггүй Сүхбаатар, ачит Чойбалсан та хоёр барьж тэмцсэний үрээр 1921 онд ард түмний тэмцлийн шийдвэртэй ялалтыг хийлээ.

	Ардын хувьсгалт намыг Сүхбаатар, Чойбалсан хоёр байгуулж, ачит Зөвлөлт улстай, Сүхбаатар Чойбалсан хоёр нөхөрлүүлж ард түмний тэмцлийг Сүхбаатар Чойбалсан хоёр манлайлсны ачаар дийлдэггүй байсан дайснаа монгол хүн дийлсэн, олддоггүй байсан эрхээ монгол хүн олсон.

	Түүнээс хойш өнөөдөр яг хорин таван жил боллоо. Хүн нийгэмлэгийн түүхэнд хорин таван жил гэдэг тун яльгүй тоо юм. Гэвч бид нар, хайрт багш, халамжит эцэг Чойбалсан таны мэргэн жолоодлогын дор үзэгдээгүй их ялалтыг хийгээд, танигдашгүй их хөгжилд хүрлээ!

	Хувьсгалын өмнөх Монголтой, одоогийн тусгаар тогтносон Монгол Ард Улсыг зэрэгцүүлж үзвэл, өдөр шөнө хоёр шиг хар цагаанаар ялгаран үзэгдэж байна. 

	Эртний тэр үед улсын хэргийг удирдалцах байтугай улааны зар аятайхан шийтгэх, ардын талын бичгийн хүн олдохгүй байсан. Улсын чанартай томхон үйлдвэр байтугай урагдсан хувцсыг сэлбээд өгдөг үндэсний хэлбэртэй нэгдэл ч үгүй байсан.

	Гэвч Сүхбаатар Чойбалсан хоёр, тэр их бэрхшээлээс өчүүхэн ч шантарсангүй, уулыг давж талд ордог, усыг гаталж хуурайд хүрдэг, бид нар багагүй цусыг асгаруулж эрх чөлөөгөө авлаа. Бас түүнээс дутуугүй хөлс дуслуулж, элбэг амьдралаа зохионо гэж зун нь хатаж гандаад, өвөл нь тэс хөлдөж, мөс болсон тэр үеийн Монгол орны эрүүл хөрсөнд хөгжлийн цэцгийн их үрийг Сүхбаатар Чойбалсан хоёр анх суулгаж тарьсан.

	Тэр цэцэг тун түргэн ургаж байна. Одоо манай улсад 1300 гаруй бага, дунд, их сургуультай болсон 790 гаруй хүнд хөнгөн, их бага үйлдвэрүүд ажиллаж байна. Аймаг, сум баг бүрд хүн, малын их, бага эмч, эмнэлгийн санитаруудаар хангагдлаа. 

	Хувьсгалын өмнө Богдын хүрээнээс гарсан хамгийн яаралтай элч бичиг хоёр, морин дэл дээгүүр довтлон явахдаа захын аймаг хошуу хүртэл 1-2 сар явж хүрдэг байсан бол хувьсгалаас хойш аймаг бүхэнд машин шуудангийн харилцаатай болоод, одоо агаарын онгоц цахилгаан радио телефон харилцаатай болсон. Хүн төрөлхтний хөгжлөөс хол хоцрогдсон феодализмын бүдүүлэг орныг Чойбалсан та, таны байгуулсан Монгол Ардын Хувьсгалт Нам, энэ 25 жилийн дотор тэргүүний дэвшилт улс болгон чадлаа.

	Одоо манай улс хүний инээдэм доог болсон ядуу дорой боолын орон биш, дорно зүгийн дарлагдсан улсуудын дотроос хүн төрөлхтний түүхэнд анхдугаар удаа шинэ замаар ялан дийлж олны хүч, үнэний чадлыг баталсан амьд үлгэр жишээ болсон эрх жаргал хөгжил бахдал бүхий хүчирхэг улс боллоо.

	Манай энэ их хөгжлийн дүнд Зөвлөлт Холбоот улсын ач тус тун их холбогдолтой. Ленин Сталинаар манлайлуулж, большевик намаар жолоодуулсан Зөвлөлтийн ард түмэн, түүний ялгуусан улаан арми, Монголын хувьсгалын өлгийтэй байхаас нь эхлээд харах сайн жишээ, ханилах сайн нөхөр, халамжлах ачтай ах, хамгаалах баттай түшиг болж ирсэн юм.

	Монгол улс тусгаар тогтнолоо. Монгол хүн боол биш эзэн боллоо. Монголын ард түмэн, их хөгжлийн саруул замд орлоо. Бид дэмжинэ. Бид тусална. Манай хоёр улсын ард түмэн, энэ өдрөөс эхлэн анд нөхөр бололцлоо гэж 1921 онд дэлхий дээр анх удаа их Ленин, Сталин нар баталж хэлсэн түүнийг Зөвлөлтийн ард түмэн биширч хүлээсэн.

	Аугаа их Ленин, Сүхбаатар хоёрын анх байгуулсан тэр найрамдлыг ачит Сталин, Чойбалсан хоёр ялалтаас ялалтад бататган бэхжүүлж байна. 

	Цөл бэлчээрийн тал нутагт минь, хамгийн түрүүчийн фабрик завод, уурхай, ууган сургууль, больниц, төмөр зам цөм Зөвлөлтийн ард түмний тусламжаар сүндэрлэн бослоо. Монгол хүнийг чин сэтгэлээс энэрэн туслагч их Сталины хайрын халуун элчийг өөртөө шингээж Зөвлөлтийн хүний үнэнч нөхөрлөлийн сайн чанарыг биедээ хадгалсан СССР-ийн олон мэргэжилтэн нөхөд жил бүхэн ирж, манай ажилд тусалдаг.

	Тэд нар биднийг юм бүхэнд сургалаа. Баяны зарц, ноёны боол байсан ядуу ардыг хүчит техникийг эзэмших хөдөлмөрийн баатар болгож хүмүүжүүлэв.

	1921 онд манай улсад нэг ч ажилчингүй байсан бол одоо тэргүүний тоноглолоор зэвсэглэсэн ажилчин ангийн суурь болох үндэсний ажилчны хэсэг бий болжээ.

	Хувьсгалын өмнө нэг ч сэхээтэнгүй байсан бол одоо 2000 гаруй багш, хүн эмнэлгийн 1500, мал эмнэлгийн 3230 гаруй их бага эмч тусгай мэргэжилтэн, жүжигчин, зохиолчтой болсон байна.

	Сурагчдын тоо 1921 онд байснаас 1200 дахин өсөв. Зөвхөн бага сургуулийн сурагчидтай байсан бол одоо их сургуулийн оюутантай болжээ.

	Энэ бүх амжилтыг манай 2 улсын ард түмний найрамдлын бүтээлч гараар хийж чадлаа. 

	Дайны галын шуурганы дунд дайчин хөвүүдийн цусаар гагнагдаж шаргуу хөдөлмөрийн цагт хөлс асгаруулсан их бүтээлийн үрээр шалгагдсан Монгол Зөвлөлтийн ард түмний анд нөхөрлөл улам бэхжиж, улам нягтарч байна. Дотнын хайрт Чойбалсан минь!

	Монголын хувьсгалын төрсөн үр болох олон залуучууд, хөдөлмөрчдөөс түүхээ санаж таны өмнө онцгойлон хэлэх үг байна. Харийн түрэмгийлэгчид халх нутгийг минь түйвээж, хамаг ардыг яргалсан хэдэн зуун жилийн дарлагдлын эцэс болох 1921 оны Гамин, Бароны довтолгоог «чандруу» «үймээний» жил гэж манай өвгөд нэрлэдэг. Тэр жил, хар утаа багшран, халуун гал дүрэлзэж байсан монгол гэрийн дотор «амиа алдсан залуу эхийн хөдөлгөөнгүй энгэр дээр, алаг хонгор хүү нь ганцаар үлдэж, амраг хоёр хөхөө ноцон ноолон байж, цээл нарийн хоолойгоо дуу тасартал дуудаж байхад, сэргэлэн хоёр нүднийхээ харааг тасартал уйлж байхад нь» Сүхбаатар та хоёрын минь байгуулсан ардын журамт цэрэг, Ленин Сталин хоёрын явуулсан ажилчин тариачны улаан цэрэгтэй гал цус хоёрын дундуур зүсэн явж, авран гаргасан хар нүдэт бяцхан тэр хүү, өнөөдөр 25 нас хүрээд, бага дунд, их сургуулиудыг төгсгөж, аврагч хүн, өсгөгч эцэг, хүмүүжүүлэгч багш болсон хайрт Чойбалсан таны халамжит ивээлийн дор гар нь ганзаганд, хөл нь дөрөөнд хүрээд, тусгаар тогтносон Монгол Ард Улсдаа эцсийн дусал цусаа дуустал зүтгэнэ гэж чармайн ажиллаж яваа малчин, ажилчин сэхээтэн оюутан, эмч, зохиолч, жүжигчин, байлдагч, офицер, генерал зэрэг тэргүүний хүмүүсийн нэг нь болоод, аавынхаа хажууд суугаа хүү шиг, аварга Чойбалсан тантай мөр зэрэгцэн сууж байна. Урьд бүсгүй хүн, төрийн хэрэгт оролцох эрхгүй, эрийн боол, гэрийн зарц байсан бол одоо хувьсгалт Монголын эмэгтэйчүүд бүрэн төгс эрхээ эдлээд засгийнхаа эрх барих сонгуульд дүүрэн чөлөөтэй оролцож байна.

	Ачит Сүхбаатар Чойбалсангийн байгуулж өгсөн, ардын хувьсгалт засаг төрийн ачаар эгэл дорд явдлын доромжлолоос ангижирч эрх тэгш болсон манай эмэгтэйчүүд эх орон, ард түмний төлөө Сүхбаатар, Чойбалсангийн намын их хэргийн төлөө өөрсдийн үр хүүхдийг үнэнч шударга эх оронч болгон хүмүүжүүлж байна.

	Мал аж ахуй, үйлдвэр, соёл боловсролын байгууллагад хэнээс ч илүү их амжилт, их бүтээлийг гаргаж байна. Хувьсгалын өмнө тоононы голоос дээш суух эрхгүй байсан бол өнөөдрийн тэргүүний техникийг эзэмшсэн эмэгтэйчүүд үүлтэй тэнгэрээс доогуур, үзүүртэй модноос дээгүүр харцага шонхрын адил халин дүүлэн нисэж явна.

	Хутагт хувилгаадын «сүнс, сүүлдээ зайлтал» айгаад гүрэм дором болж байсан байгалийн догшин ширүүн үзэгдэл, мянган жил тайлж таагаагүй онолын бэрх оньсогуудыг манай соёлч эмэгтэйчүүд Маркс, Энгельс, Ленин, Сталины шинжлэх ухаанаар тайлбарлаж байна.

	Урьд жасын мал хариулж байсан малчин, Луугарын тэрэг хөтөлж явсан жинчин, одоо таван хошуу малаар хотоо дүүргэж, тансаг жаргалаар гэрээ дүүргэж чадлаа.

	Хувьсгалын өмнө манай улсын хүн нэг бүрд 17 мал оногдож байсан бол одоо гучаад толгой мал оногдох болжээ.

	Малаа мянгаас дээш гартал өсгөж чадсан учраас энэ жил 97 сайн малчид, ган тулга, мөнгөн хувин зэрэг хэдэн мянган төгрөгийн үнэ бүхий зүйлээр шагнагдаж засгийн дээд хайрыг хүртлээ.

	Ган тулганд галаа дүрэлзүүлж гал шиг бадарсан золоо магтъя!

	Түмэн малаар хотоо дүүргэж төгс жаргалаар гэрээ баясгая! гэж манай малчид дуулдаг.

	Одоо холтсоор урц бариад, мөргөлчний зам тосож юм гуйдаг гуйланч, хоёр мод солбиулаад баруун зүүн аймгийг хэрэн тэнэдэг бадарчин манай оронд нэг ч байхгүй. Тэд нар цөм гэр хөрөнгийн эзэд, эсхүл тусгай мэргэжлийн их авьяастан, хөдөлмөрийн баатар болцгоосон. 

	Дотнын хайрт удирдагч маршал Чойбалсан минь өнгөрсөн түүх, одоогийн амьдрал хоёрыг ингэж харшуулаад үзэхэд гантай жил хур болж, зудтай өвөл наран болсон Чойбалсан таны их ач, их тусыг зүйрлүүлэн хэлэх үг олдохгүй байна.

	Чойбалсан та Монголын ард түмэнд хамгийн их хайр халамжтайн адил Монголын ард түмэн, дотнын хайрт Чойбалсан тандаа чин сэтгэлийн ариун хайраар бялхам байна.

	Хөлд орж яваа хөөрхөн хүүгээсээ Чойбалсан аль вэ? гэж асуухад Чойбалсан таны сайхан дүрийн зүг тэнтэр тунтар гишгэж очоод, өндгөн цагаан гараараа өнөөдрийн наран болсон их хүн таныг заадаг юм. Ангаахай дэгдээхэй шиг хүү минь.

	Ангалзаж юугаа хэлэх гэв? Аав аа! ээж ээ! гэх нь үүдээ, аварга Чойбалсангаа нэрлэх нь үү дээ гэж ирээдүйн Монгол орны их жолоог барих, хар нүдтэй бундгар хүүгээ өвөр дээрээ тормолзуулан байж эцэг эх хоёр нь өхөөрдөн дуулдаг.

	Энэ бол Монголын ард түмний сэтгэлийн гүн хайр мөн. Энэ бол, таны бүтээсэн мөнхийн гавьяаг түмэн жилийн түүхэнд амьд үлдээх, ач гуч нарын минь мах цусанд шингэсэн их хайрын бэлгэ тэмдэг байгаа юм.

	Бид нар, хөгжлийн хуулийн шат бүхнийг дамжиж ирэхдээ тэмцлийн хуулийн эсэргүүцэл бүхнийг туулж ирлээ.

	Манай хөгжил боловсролын их зам дээр дотоодын шар хар феодалууд хөндөлсөж хэвтэхийг оролдож байсан, бас хэдэн зуун жилээр Монгол хүний сэтгэл санаанд нэвчиж шингэсэн феодализмын ялзарсан үзэл суртал, бидний урагш дэвших алхам бүрд уршиг болон чөдөрлөж байлаа.

	Гагцхүү Сүхбаатар та хоёрын байгуулж өгсөн Ардын Хувьсгалт нам, саад тотгор бүхнийг цавчин арилгах үнэний илдийг түмний гарт бариулж тэмцлийн замаар ухралтгүй жолоодсоны ачаар ялан туулж явна.

	Эх орныг минь булааж, эзэн биднийг боол болгоод эрх жаргалыг минь зовлонгоор солих гэсэн Японы империалист нар, тагнуул, төлөөлөгчдөө тасралтгүй явуулж дотроос минь түйвээхийг оролдсоор байлаа.

	Тэр ч байтугай цэрэг зэвсгийн хүчээр хэд хэдэн удаа довтолж ч үзлээ.

	Гэвч Монгол Ардын Хувьсгалт Намаар удирдуулж, их Ленин, Сталины мэргэн онолоор зэвсэглээд Зөвлөлт Холбоот улсаар туслалцуулсан Монголын ард түмэн, манай үеийн суут жанжин маршал Чойбалсан таны шууд удирдлагын дор шургасан, довтолсон дайсан бүхнийг дарж эх орон, эрх жаргалаа батлан хамгаалж чадлаа.

	Чойбалсан та, эх орны дайны хүнд өдрүүдэд «нуур амар бол нугас амар гэгчээр, Зөвлөлт улс амгалан байвал Монгол улс амгалан байна». Нийтийн дайсан Германы фашистыг устгах явдалд хамаг хүчин чадлаа шавхаж аль болохоор туслагтун гэж ард биднээ уриалан дуудсан, таны дуудлагыг Монголын ард түмэн, нэр төртэйгөөр биелүүлж зүрхний хайрт Зөвлөлт улстаа танкны бригад, нисэх онгоцны эскадрил, эд хөрөнгө, морь, малаар тасралтгүй тусалж, Гитлерийн хүрэн тахлыг ертөнцийн ариун хөрснөөс арчин цэвэрлэх явдалд Монгол хүн хувь хүртээл оруулж чадлаа.

	Манай тусгаар тогтнох явдалд хамгийн заналтай дайсан Японы империалист нартай бид нар тусгай тооцоотой байсан юм. Тэгээд фашистын дайны сүүлчийн голомтыг унтрааж дэлхий дээр энх тайвныг байгуулах хэрэгт таны гайхамшигт жолоодлогын дор манай ардын хувьсгалт цэрэг аварга Улаан Армитай мөр зэрэгцэн явж Японы фашист нарыг устгалцлаа.

	Анх Сүхбаатар та хоёрын байгуулсан партизан отрядаас ардын хувьсгалт арми болтол бэхжиж хөгжсөн манай цэрэг танай шууд удирдлагын дор тусгаар тогтносон Монгол улсаа хамгаалах дийлэгдэшгүй бат хуяг болсноо дэлхий дээр дахин үзүүллээ. Үнэхээр ямар хүү төрүүлснээ эцэг эх нь мэдэж ямар хүнээр мануулснаа эх орон нь үзлээ.

	1945 оны 10 дугаар сарын 20 бол эрх тэгш олон үндэстнээр бүрдсэн манай бүх хөдөлмөрчид Ардын Хувьсгалт Монгол Улстаа хязгааргүй хайртайг ачит нам засаг аварга Чойбалсангаа хамгийн нягтаар хүрээлснийг алтан дэлхийд дахин баталсан алдар түүхтэй өдөр боллоо. 

	Төрсөн нутаг тусгаар тогтнолоо хир буртаг халдаалгүй төгс ялалтын их тугийг өндөр өргөж яваагаа түрэмгий дайсан халдаад ирвэл түмэн ард нэг хүн шиг түрхрэн босоход бэлнээ батлан үзүүлэв.

	Бид бүхний наран болсон хайрт Чойбалсан минь! Монгол ардын хувьсгалт нам ба Чойбалсан таны удирдлагын дор хүн нийгэмлэгийн бүхэл бүтэн үе шат болох капитализмыг алгасан тойроод хүний сэтгэлд шинэ замыг нээн туулж яваа Сүхбаатар, Чойбалсангийн ард түмэн бид нар тусгаар тогтносон Монгол Ард улсаа ялалтаас ялалтад дэвшүүлэн хөгжүүлж чадахыг таны өмнө батлан илэрхийлнэ.

	Манай улсын хамаг баялгийн лац ломбо ханзраагүй бүтнээрээ байна.

	Одоо өсөн төрж байгаа манай шинжлэх ухааны залуу эрдэмтэн сэхээтэн нарт ертөнц дээр хосгүй их эрдэнэсийн сан болсон Монгол орныхоо баялгийн цоожийг нээн уудлах эрдмийн алтан түлхүүрийг эцэг Чойбалсан та гардуулан өгсөн.

	Гэрийн эзэн авдраа уудалж үнэт эрдэнээ гаргахын адил улсын эзэд баялгаа уудалж эрдэнэсээ гаргана.

	Малаа 200 сая болгож тал нутгаа дүүргэнэ. Цөл говь цэцэглэн ногоорч шинэ хотууд шинэ үйлдвэрүүд сүндэрлэн босно.

	Манай сайхан эх орон мандтугай!

	Монгол Зөвлөлтийн их найрамдал бэхэжтүгэй!

	Маршал Чойбалсан урт удаан насалтугай!

	Их Сталин мандтугай!


ТАНИЛЦСАН НЬ

	1921 оны өвөл сүрхий цасархаг байсан учраас 3 дугаар сард хүйтний эрч сайн буураагүй, Орхон, Сэлэнгийн бэлчрээр цагаан манан тунарч бяцхан арлын бургас цан хүүрэг татсан байлаа.

	Одоогийн Сүхбаатар Хотоос баруун тийш Сэлэнгэ мөрний хойд талд байгаа Алтан гэдэг газар, ардын журамт цэргийн анхны отрядын тэргүүч цуглаж байлаа.

	Монгол орноо харийн дайснаас аврах хэрэгт амь хайргүй зүтгэнэ гэж учраа мэдсэн шилдэг эх оронч нар зүг бүрээс нэмэгдэж ирсээр байв.

	Огт нүүр үзээгүй хүн хүртэл хэзээ язааны танил шиг уулзах нь үнэндээ тэр үед нүүр царайгаараа биш, сэтгэл зүрхээрээ уулзаж байсан учраас хамгийн халуун дотно анд бололцсон сайхан уулзалт болж билээ.

	Бараг хүн бүрийн магнайд зовж зүдэрсний шинж тэмдэг болсон атираа харагдаж, олон жилийн турш бухимдаж, уцаарласан хүрэн бор царайд нь маргааш болох их хэргийн төлөө зориг шийдээд, Хиагт хотыг дайрч эзлэх хамгийн анхны ширүүн тулалдаанд Хятадын харгис цэрэгтэй нэгийгээ үзэлцэнэ гэсэн цог залийн их гал гялалзаж байх шиг санагдана.

	Алтанд хэдхэн гэр байж билээ. Тэнд Сүхбаатар, Чойбалсан, Пунцаг тэргүүтэй ардын журамт цэргийн зохион байгуулагчид байлцаж, бас заримд нь Зөвлөлт Оросоос ирүүлсэн тусламжийн зэвсгийг хадгалж байлаа. 

	Ойр хавийн хад хавчил, бургас шугуйгаар бутарч бүгсэн олон цэргүүдийг тэр гэрүүдийн дэргэд цуглахад ижилхэн цагаан чисчүү дээлтэй хар фафка малгайтай хоёр залуухан эр, хэдэн хүмүүсийн хамт гэрээсээ гарч ирэв.

	Сүхбаатартай ижил хувцас өмссөн тэр гялалзсан залуу эрийг Чойбалсан болов уу гэж таамаглаад, сайн ажиглавал 26-27 орчим настай, тас хар хөмсөгтэй бүсээ шав хийтэл ороосон, тун их хийморь золбоотой дэгжин бор хүү харагдана.

	Чойбалсан гэдэг нэрийг нөхөр Пунцагаас дуулаад нүүр тулгарч уулзах юм сан гэж аль эртний хүсдэг байсан учраас, алхах хөдлөх бүрийг нь ажиж байлаа. Харин их цагаан царайтай хүн гэж хэн надад хэллээ дээ гэж бодно, тэгээд одоо үзвэл баахан турж борлосон бололтой харагдахад нь гайхах боловч, ийм цагт, тийм их хэргийн төлөө өдөр шөнө өглөө үдэшгүй сэтгэл санаа зовж унтах нойр, идэх хоолноосоо бараг гараад, хамаг бодол чадлаа гагцхүү ард түмний төлөө зориулж яваа хүн тэгж хувирсан байх нь зөв ч юм уу даа гэж над бодогдож билээ.

	Гэтэл тэр цуглаан дээр Сүхбаатараас ардын журамт цэргийн ухуулагч (комиссар)-оор томилогдсон тухай жанжны тушаалыг уншлаа. Одоо ч нүдэнд дулаахан харагдаж байсан хүн нь «Чойбалсан мөн юм даа» гэж сайн мэдэж авлаа.

	Удалгүй бүх цэргийн ухуулагчаас үг хэллээ. Үнэгэн лоовуузаа хулгавчилж боосон хүмүүс малгайныхаа бүчийг тайлж нөхөр Чойбалсангийн яруухан хурц үгийг чих тавин сонсохдоо Монголын ард түмэнд учирч байгаа зовлон, түүнээс гарах аргаа тодорхой мэдэж авлаа. Хүн бүрд эх орон ард түмний төлөө, амь хайргүй зүтгэхийн чин зоригийг төрүүлж, хувьсгал ялахын гарцаагүй баталгааг ой тойд минь ортол сэнхрүүлж өглөө. Ухуулагчийн хэлсэн үг бүр ардын журамт цэргийн байлдагчдыг дайсны суманд даагдахгүй болтол ган хуягаар хуягласан юм шиг гал халуун зүрхийг нь ялахын үнэн итгэлээр зоригжуулав.

	Удалгүй цуглаан тарж цэргийн сургууль болов. Хүнийг алж яргалах хэрэгт мэргэжиж дадсан бөгөөд шархалсан чоно шиг хаширч догширсон Хятадын харгис цэрэгтэй тулалдахад зарим нь дөнгөж өнөөдөр буу үүрч байгаа ариун цагаан санаат монгол малчдыг юуны өмнө хамгийн наад захын цэргийн эрдэм дайны ухаанд боловсруулах хэрэгтэй байлаа.

	Алтаны явцуухан бага аманд ардын намын тэргүүний гишүүд өөрийн журамт цэргийг сургаж, ялангуяа цэргийн эрдэмд онцгой боловсорсон жанжин Сүхбаатар, Чойбалсан нар буу буудах, бөмбөг шидэх, морин довтлогоо хийх сайхан сургуулийг зааж үзүүлэв. Халх хонхрын дайнд, Хужир булангийн хуаранд цэргийн эрдэм, баатрын зоригоор их алдаршиж нэрд гарсан Сүхбаатар маргаашийн их тулалдаанаас өмнө, дайсныг бут цохих их авьяасаа зориут сорьж байгаа юм шиг хосгүй сайхан эрдэм чадлаа үзүүлэхэд аварга эрийн ид бахыг бид нар шагшин магтаж байв.

	Оройхон хэрд сургууль тарав, цээж зүрхэнд нь дайсныг жигшин занах өшөө хорсголын гал дүрэлзсэн ардын журамт цэргийн байлдагчид маргааш үүр шөнийн хагацлаар Хиагт хотыг дайран эзлэх анхны тушаалыг сонсоод хүн болгоны сэтгэл хөдөлж цөм олом жирмээ бэхэлж, буу сумаа зэхээд, хамаг юмаа дангинатал төхөөрөв. 

	Нар, монгол нутгийн сүрлэг уулсын цаагуур ороход тэнгэрийн хаяагаар тунгалаг ягаан туяа тусах нь маргаашийн их тулалдаанд Сүхбаатар, Чойбалсан нар дийлнэ, ардын журамт цэрэг ялна, монгол хүний зол жаргалын гал Хиагтаас эхэлж бадарна гэсэн сайхан бэлгэ тэмдэг шиг санагдаж, харанхуй болохтой зэрэг бид хөдөлнө гээд байлдагч бүрийн сэтгэл тэсгэлгүй догдолж байв. 

	Гэтэл, Сүхбаатар намайг дуудав, би гэрт нь орлоо. Сүхбаатар, Чойбалсан хоёр сууж байна. «Амар сайн байна уу?» гэж намайг мэндлэхэд, бүх цэргийн ухуулагч (комиссар) хариу мэндлээд тогтуухан хурц харцаараа намайг ажиглав.

	«Пунцагийн отрядын Дашзэгвэ гэдэг хүн дээ» гэж Сүхбаатараас танилцуулахад бүх цэргийн ухуулагч халуунаар хүлээж авлаа. 

	Үнэндээ бид хоёрын нас тун ойролцоо, үе тэнцүү боловч эелдэг сайхан занд нь, шулуун шударга үгэнд нь аяндаа биширч, алсдаа чухам хосгүй их хүн болно гэж тэр үедээ мэдээгүй боловч, өөрийн эрхгүй хүндэтгэж билээ, бид хоёр анх удаа ингэж танилцлаа. 

	Тэгээд Сүхбаатарын тушаалаар бид хоёр тэр шөнөдөө Дээд Шивээ орохоор Орос Монголын хилийн заагийг дагаж бас гурван Орос хүний хамт явж билээ. Бид, Зөвлөлт улсаас нэмж ирэх тусламжийн тухай Дээд Шивээний консултай уулзах чухал хэргээр гарсан билээ.

	Битүү ой шугуй дундуур замгүй явж байгаа учраас бартаа их байлаа, ухуулагчийн сайхан ухаа зээрд морь нь товолзтол алхалж байснаа ергөв. Морины хөлд дайралдсан онингийн мөчир хугарах нь шөнийн нам гүм ойд тас няс хийх их л сүртэй дуулдана.

	Бид тавын морь зуузай холбож, чихээ солбин бие биеэсээ түрүүлэх гэж атаархан тэмүүлсээр Дээд Шивээнд хүрлээ.

	Бид нар удалгүй буцав. Оройн харанхуйгаар Хиагт хотын баруун ухаа Төгсөгийн элсний дээд захад хүрэх ёстой билээ, болзоондоо хүрэх гэж баахан шамдуухан явав, тэнгэрийн одод газарт буусан юм шиг уулаар дүүрэн түүдэг гал гялалзаж заримдаа ширэнгийн цаана гэнэт улсхийх задгай галаас морьд бусгана.

	Бүх цэргийн ухуулагч очих замдаа ганц ч үг дугарсангүй тэр хүнийг тун сайхан ярьдаг, ямар нэг юмыг хэлэхдээ ой тойд ортол сэнхрүүлж өгдөг, хэлсэн үг нь хэзээ ч мартагддаггүй гэж урьд хэд хэдэн хүнээс дуулсан юм сан.

	Тэгээд энэ хүнтэй ярих юм сан гэж тун их хүсэж явлаа. Гэтэл Алтанаас дээд Шивээ ортол юу ч ярихгүй харин ярианд дургүй юм шиг ер нь их зантай ч юм уу гэмээр алс холыг ширтэж, сэвсгэр цасанд хучигдсан саглагар моддын орой, шөнийн харанхуйд бүрэгнэж байхыг ажиж яваа юм шиг санагдаж билээ. Гэтэл тийм биш юм аа, тэр хүн их зантайдаа дуугүй явсангүй, их юм бодож явсандаа дуугүй байжээ. Богдын хүрээ Баронд эзлэгдсэн тухай, Монголын гэмгүй шударга ардыг дүүжлэн алж байгаа тухай, ардын журамт цэрэг ганц хятадын харгис, цэрэгтэй биш бас цагааны дээрэмчидтэй тулах хэрэгтэй гэж бодож явжээ.

	Монголын ард түмний эрх чөлөөний анхны буу Хиагтын баруун ухаа дээр өнөө өглөө эхэлж дуугарна.

	Манай хүч ямар билээ, дайсны хүч ямар вэ? Одоо чухам юу хэрэгтэй вэ гэж монгол хүний хувь заяатай холбогдсон их хэргийн тухай бодож явсан учраас завгүй байжээ.

	Энэ хүн сүүлийн хоёр сар бараг унтаагүй, Зөвлөлт улсаас тусламж авах, партизан цэргийг элсүүлэх ажилд хамаг хүчин чадлаа зориулж, шөнийн бор хоногт хувцсаа ч тайлалгүй бүхлээрээ дугхийж нүднийхээ хорыг гаргаад явдаг гэдгийг сайн мэдэх хүнээс дуулж билээ. Одоо ч нойргүй явна, хааяа нэг эвшээж суниагаад хөшиж ядарсан биеийн чилээг гаргаж явав.

	Дашзэгвэ ээ! энэ олон түүдэг галыг чи харж байна уу? гэв.

	Харж байна. Ухуулагч минь сайн харж байна гэж би хэлэв.

	Монгол хүнийг дулаан гэрээс нь хөөж ууланд дүрвүүлээд, хоймрыг хятад ноёд явган сууж, тарган махыг нь чанаж идээд тамшааж байна, ямар вэ дээ?

	Дашзэгвээ минь гэж санаа алдав, тэгээд үргэлжилж ярьсан нь:

	Бидэнд зориг хэрэгтэй, зоригоос гадна ийм хэрэгт эв ч их хэрэгтэй, ухаан ч их хэрэгтэй, эвт шаазгай бугыг барина гэгчээр, одоохондоо хар шар ялгалгүй монгол хүн бүхэн монгол нутгаа хартан дайснаас цэвэрлэхийн төлөө тэмцэх хэрэгтэй байна гэж ярьтал хярсан туулай сорхийж босоход морьд хамраа дуугаргаж сүрхий бусгав.

	Түүдэг галуудыг өнгөрснөөс хойш нэлээд явсан учраас барагцаалбал моддоос гарах дөхөж байгаа биз гэж бодож байлаа. Гэтэл ухуулагч:

	Дашзэгвээ гээд бууж, өврөөсөө газрын зургийг гаргаад, надаар чүдэнз зуруулж зургаа харав, тэгээд компасоор зүгээ үзээд,

	Барагцаа нь ер нь Буурын дуганы зүүн хойд чигт яваа юм байна, бид нар одоо жаахан зүүн урагшаа эргэх болж шүү гээд юмаа өвөртөлж нэг сайн суниагаад шинэхэн орсон сэвсгэр цасаар нүүр гараа угаав, тэгээд бие нь сайхан сэргэсэн бололтой мориндоо шав хийтэл мордов.

	За одоо ч гялалзуулаад буучихна даа гэж үл мэдэг инээмсэглэхэд шөнийн бүдэг хард дун цагаан шүд нь ирсхийх шиг харагдана.

	Ганган ухаа зээрд нь нэг сайхан тургиад ухасхийв. Удсан ч үгүй уулын хярд гарч ирлээ, нээрээ ч Буурын дуганы зүүн хойд уул байжээ. Үүрийн харанхуй ч боллоо, бид жолоогоо Хиагтын зүг эргүүлэв.

	Төгсгөөгийн элсний дээд захаар уулын хяр бариад гарч ирэхэд үүр манхайтал цайж алсын бараа харагдана. Бид болзооноос ялимгүй хожимдсон бололтой.

	Хиагтын баруун хяр дээр байсан дөрвөлжин сүмийн орой ч харагдлаа, ардын журамт цэргийн анхны буу дуугарч сүмийн хойд хяр дээр байсан Хятадын цэргийн харуулын гэрийг манайхан дайрч эзлэв.

	Сүхбаатар, Чойбалсан хоёроо уулзуулж санаа амраад мориноос буугаагүй байтал ардын журамт цэргийн сайхан улаан туг өглөөний салхинаа намилзаад, манай түрүүчийн анги Хиагт руу дайрав.

	Би ч зээрд халзан мориндоо ташуур өгч дөрөөн дээрээ босоод тэр чигтээ «урай» хашхираад ухасхийв.

АНХНЫ ГВАРДТАЙ УУЛЗСАН НЬ

	(Замын тэмдэглэлээс)

	 

	Фронт дээр өнгөрүүлсэн нэг шөнө, одоо хүртэл сэтгэлээс гарахгүй тун илхэн санагдаж байна.

	Зузаан цас хайлж, бас дээрээс нь бороо орсон тул шавар шалбаг ихтэй байж билээ.

	Тосгоны нэг жижиг байшинд армийн жанжин дэслэгч генерал нөхөр Катуков, цэргийн зөвлөлийн гишүүн хошууч генерал нөхөр Фовен нар армийн бусад удирдлагуудын хамтаар биднийг хүлээж авлаа.

	Нөхөр Катуков, өндөр биетэй, баргил бүдүүн дуутай, тогтуухан хурц харцтай, айхтар хянуур, шийдмэг хүн юм.

	Цэрэг цамцны гадуур, жирийн нэг нэхий хантааз өмссөн нь хээнцэр ганганыг хайхардаггүй, болио эрийн шинжийг тодруулна.

	Ширээ тойрсон улс, гэрийн эзнийг харж, цөм урдаа тавьсан юмнаас цэрвэсхийсэн бололтой, сүрхий цэмцгэр сууцгааж байлаа.

	Дэслэгч генерал нөхөр Катуков босож,

	Монголын ард түмний төлөөлөгч та нөхөдтэй танилцав. Нөхдийн ирсэнд би их баярлаж байна. Миний олон байлдагч, офицерууд цөм баярлаж байна. Манай энэ сайхан сэтгэлийн халуун талархал, баярыг маршал Чойбалсанд Монголын бүх ард түмэнд дамжуулж хүргэхийг хүснэ гэж хэлэв.

	Нөхөр жанжны үгийг бид алга ташилтаар хүлээж авлаа.

	«Зөвлөлт, Монголын тэргүүний хөвүүдийн цусаар гагнагдсан эвдэршгүй найрамдал бэхэжтүгэй» гэж царгиа чанга дуутай хүн лоозон тавив.

	Тэгээд, Монголын ард түмний өмнөөс эшелоны дарга корпусын командлан захирагч нөхөр Лхагвасүрэн үг хэлэв.

	Монголын ард бүр, улаан армийн их ялалтыг хүсэж байдгийг хэллээ. Энэ ялалтыг түргэтгэхийн тул амарлингуй цагаан сэтгэлээр, манайхан дийлээсэй дээ гэж ерөөгөөд, элгээ эвхэж суудаггүй Улаан армийн байлдааны хүчин чадлыг улам бэхжүүлэхийн тулд «бүгдийг ялалтад, бүгдийг фронтод!» гэж хөдөлмөрийн шаргуу тэмцлийг явуулж байгааг хэллээ.

	Тэгээд, манай орон, Монгол Ардын Хувьсгалт Нам засаг ба өөрийн хайрт удирдагч маршал Чойбалсангийн жолоодлогын дор яаж хөгжиж байгааг хэллээ.

	Бүгдээр нижигнэтэл алга ташиж «Маршал Чойбалсан мандтугай!» «Нөхөр Сталин мандтугай!» гэсэн баясгалант дуу цуурайтаж байлаа.

	Дараа нь армийн штабын нөхдөд бэлгээ гардуулж өгөв. Миний хажууд сууж байсан нэг ахмад, өөртөө оногдсон бэлгийг задалж, захидлыг авч уншаад «би баахан фрицийг цааш нь харуулах өртэй болов, төлнө дөө, амархан төлнө» гэж инээмсэглэж байв.

	Тэр тэгж уудлаад цагаан пансан алчуурт нандигнаж боосон тамхины цэнхэр торгон хүүдий гаргаад их л сонирхов. Дотор нь тамхи хийснийг чимхэж аваад, дэргэдээ байсан нэг хүний гансыг авч тамхи нэрээд татав. 

	Хөөрхөн мөнгөн соё цохилуурыг үзэж, цохилуурт нь үнсийг тогших гэтэл, гансны толгойд мөнөөх нь жижигджээ.

	Ялангуяа зүү ороож мэтгэсэн дэгжин угалзын урыг бүр их гайхаж шагширна. Тэр бол Монголын алс дорнод хязгаарын Мажиг гэгч эмэгтэйн бэлэглэл байж билээ.

	Нэг гэм нь тэр хүн адресаа бичсэнгүй «огт танихгүй энэ хүн, чухам ямар хүн байдаг юм бол?» гэж аман дотроо шивнээд, тэр хүний тухай, намайг хэлж өгөх болов уу гэсэн шиг, над руу баахан харав.

	Тэгэхэд нь би, малчин эмэгтэй ч байж болно, багш, жүжигчин, ажилчин ч байж болно, магадгүй эмнэлгийн ажилтан, эсгүүл тантай адил цэргийн албан хаадаг эмэгтэй ч байж болох юм даа гэв. 

	Тэгэхэд тэр ахмад хүүдий дотроос нэг чихэр аваад үмхэв. Мөн өнөөх хүүдийг үзсээр «юу ч гэсэн энэ хүний бид хоёрын жаргах зовохын хувь заяа нэг юм. Би дөрвөн хүүхэдтэй, тэдэндээ хэлнэ дээ, тэд нар мэдэж аваг, үрийн үр минь ч мэдэж аваг, тусыг тусаар хариулаг!» гэж айхтар гүнзгий үг хэлэв.

	Бид хоёрыг ингэж ярьж байх хооронд говийн сайн малчин Пунцаг урт дуу дуулж байсныг би анзаарсангүй. Олон хүний дүйвээнээр дарвиж алга ташсанаасаа хойш «энэ чинь юунд алга таших болсон билээ» гэж хүнээс асууж өнгөрсөн хойно мэдээд, зөндөө инээж билээ.

	Тэгээд цайллага бүхний заншлаар олон хүний эрүүл мэндийн тул дахин дахин тулгацгааж байлаа.

	Гэтэл нөхөр Катуков босов. Тэнд ч хэдэн хүн тачигнатал инээж, энд ч хоёр хүн хууч дэлгээд, тасалгаа дүүрэн шуугиан болж, тамхины хөх цэнхэр утаа суунаглаж байв.

	Чимээ тасрахыг хүлээж нөхөр Катуков баахан дуугүй зогслоо. Удалгүй нам гүм болохтой зэрэг нөхөр Катуковын хэлсэн нь:

	-- Монголын ард түмний санаачилгаар, та нөхдийн хөрөнгөөр бүтсэн байлдааны машинууд манай армийн бэлдэхүүнд байдаг юм. «Хувьсгалт монгол» гэдэг танкны бригад, байлдаанд орох тушаалаа дөнгөж өнөөдөр аваад байна.

	Энэ бригад, Монголын ард түмний их найдварыг ба Зөвлөлт засгийн өмнө хүлээсэн ариун үүргээ хэзээ ч гүйцэтгэж чадна. Чадсаны баталгаа нь дайсны үхэл болог!

	Гэтэл гаднаас гав шав хийсэн залуу дарга орж ирэв. Жанжин «за орцгоо, орцгоо» гэж хэлээд түүний царайд ямар нэгэн ер бусын хөгжил баясгалантай тэмдэг тодров. Тэгээд,

	Хүндэт зочид, манай уран сайханчидтай танилцана уу, эд нар дайн эхэлсэн өдрөөс хойш, бидэнтэй хамт окоп, блиндаж дотор өвдөгтөө тулсан цас усан дотор, дайсны галын гортиг дотор, цусаа урсгаж яваа, эх орондоо зүтгэж яваа хүмүүс юм гэв.

	Тэгээд би уран сайхны бригадын нөхөдтэй танилцав. Тэд бидэнтэй зэрэгцэж суув. Тэд нар окоп, блиндаж дотор шархадсан хүмүүсийн дунд, дайны түр завсарлагаанд үзүүлдэг концертоосоо бидэнд сонирхуулав.

	Тэд дадлагатай улс юм, биднийг клубт орно уу? энд тайз тавцан таарахгүй байна гэсэнгүй. Бидний сууж байсан тасалгаанд юм бүхнээ үзүүлж байлаа. 

	Туршлагагүй гурван хүн аятайхан зөрөөд гарч боломгүй газар, тав зургаан хүн танцлаж байлаа.

	Эд нарын бүжиглэж байхыг харахад, уран авьяас, их чадварт нь бахдаж бүгчим тасалгаанд нозоорч байсан бие, аятайхан сэргээд ирлээ.

	Хүн төрөлхтний түүхэнд, хэдэн олон зуун жилийн турш эрх жаргалтай чөлөөт амьдралыг хүсэж байсан юм. Энэ бол дарлагдсан ангийн мөрөөдөл болсон бэлгэ дэмбэрлийн үг байжээ. Гэтэл Оросын ард түмэн, тэр сайхан чөлөөт амьдралыг хэнээс тэргүүнд, биеэр эдэлж байгаагийн тухай сайхан дуунуудыг дуулав.

	Хөрөнгөт оронд, эрх чөлөөг хүссэн хүн, түүнийг биеэр эдлэх байтугай, зөн бэлгэ болгож, түүнтэй амьд золгохын мөрөөдөл болж байгаагаа ил хэлж болдоггүй, зөвхөн дотроо бодоод цухалдаж байдаг бол, Зөвлөлт улсын ард түмэн биеэр эдэлж, эрх чөлөө гэдгийн эзэн нь болсон тухай сайхан дуунуудыг дуулав.

	Тийм жаргалтай амьдралынхаа төлөө, тийм чөлөөтэй орныхоо төлөө харцагын өөдөөс бүргэд, муурын өөдөөс арслан болж тулах их тэнхээ, их зоригийнхоо тухай дуулав.

	Хүний амьд явахын хамаг нандин чанар болсон дурлалын тухай дуулав. Тэр сайхан дуунуудын уран аялгуу, үнэн үг нь эрх чөлөөнд дурлагч хүн бүхний сэтгэл зоригийг ялахын зүг татаж чадна.

	Бид олон дууг дахин дуулуулав. Тэр дотор «Хөх алчуур» гэдэг дуу оролцож билээ.

	Миний хажууд сууж байсан ахмадын хэлсэн нь:

	-- Нөхөр минь, дайтаж яваа хүнд бачим бүгчим, цухалдмаар цаг их гардаг, ялангуяа шатсан эвдэрсэн хот тосгон, шархадсан алагдсан хайрт нөхдөө үзээд, элэг эмтэрмээр гашуун цаг ч их гардаг, хэмжээ хязгааргүй уур хилэн, өшөө хорсгол буцлах цаг ч их гардаг, бас бахархаж баярлах цаг ч их гардаг.

	Энэ бүхэнд, уран сайхан гэдэг, зүрх шиг чухал байдаг. Хэрэв эргэн тойрон эл хул, чив чимээгүй байвал, уул хад, ус ургамал, хүн амьтан цөм үхсэн сөнөсөн юм шиг санагдах цаг бас байдаг юм.

	Ер нь сайхан кино жүжиг, сайхан концерт, үзэх, сайхан зохиол унших гэдэг, дайнд яваа хүнд тун сайхан юм шүү.

	Дайнд ялахын итгэлийг төрүүлдэг олон сайхан юмны нэг нь урлаг мөн юм гэж хэлэв.

	Би, үүр цайж байгаа болов уу гэж бодоод, цонхны хөшгийг аяархан сөхөж харахад, юу ч үзэгдэхгүй, нүх шиг харанхуй байлаа. Харин алсад их бууны нүсэр дуу сонстож билээ.

	Хошууч генерал Фопел босож:

	- Хүндэт зочид минь, цаг баахан орой болж байна. Ийм сайхан наргиан дарвиан дээр сэтгэл зүрхнийхээ үгийг ярилцаж, хууч хөөрөхгүй бол, ямар хэрэг байх вэ? Нөхөр Лхагвасүрэн юм уу эсгүүл нөхөр Самбуу, Ламжав, Наваан нарын хэн нь ч гэсэн сайхан юм ярьж өгнө үү?

	Гэтэл Самбуу, төрөлхийн үг цөөнтэй хэрсүү хүн, оройноос хойш олон юм ярилгүй байж билээ. Одоо өөрийн дадсан заншлаар богинохон зассан үсээ хойш нь илбэв. Тэгээд саналаа хэлсэн нь:

	- Армийн жанжин, дэслэгч генерал нөхөр Катуков, байлдааныхаа түүхээс сонин сайхан юмыг ярьж өгнө үү. Бид алс холын Монголын ард түмэнд дамжуулж ярья гэж санаж байна гэв. 

	Энэ санал тун жинтэй юм боллоо. Бид нар цөм алга ташиж жанжин Катуков хууч хөөрнө үү гэж урив.

	Нөхөр Катуков бас л дуу цөөнтэй хүн юм, үл мэдэг инээмсэглээд баахан дуугүй сууж байлаа.

	Дуу цөөнтэй хүн бүр ямар нэгэн юм ярихын өмнө, яавал товчхон хэдхэн үгээр хэлдэг юм билээ гэсэн юм шиг, урьдаас үгээ бэлтгэж зэхдэг тул, нөхөр Катуков ч бас л тэгээд бодож байгаа биз гэсэн мэт бид чимээгүй хүлээж байв.

	Саяхан инээж наргиж байсан тасалгаанд гайхмаар нам гүм болж, зэлүүд жижиг суурин газар байгааг бидэнд санагдуулах гэсэн шиг, тосгоны тахиа дуу дуугаа авалцан, хашхирах нь алсад бүдэг сонстоно.

	Нөхөр Катуков, тун намуухан дуугаар ярьж эхэлсэн тул анхны хоёр үг над сонсдсонгүй, харин сүүлдээ нэлээд тод болов.

	1942 оны аравдугаар сард юм сан гэж хэлээд нөхөр Катуковын үргэлжлэн ярьсан нь:

	- Германы генерал Кудерихын галзуурсан довтлогыг хаах хэрэгтэй болж билээ. Дайсан, 600 танк, бас өдий төдий нисэх онгоцтой байсан.

	Би тэр үед арми командалж байгаагүй, миний мэдэлд дөнгөж 64 танк, дотоод яамны хязгаарын цэргийн нэг хороо байсан. Энэ бол, манай нэг танканд дайсны арав оногдож байлаа. Хэний ч мэдээжийн хэрэг, ийм хоёр хүч мөргөлдөнө гэдэг, даанч тэнцвэргүй байсан юм, гэж хэлээд түүний дуу тасалгаа дүүрэн хүнгэнэж үг нь бүр тод болов. Тэгээд үргэлжлэн хэлсэн нь:

	— Гэвч генерал Кудерихын өөдөөс, бид эх орныхоо төлөө, эцэг эх, элгэн садныхаа төлөө, эрх дураар амьдардаг, чөлөөт амьдралын төлөө тулсан юм, бид Зөвлөлтийнхөн, бид большевикууд, бид Суворов, Кутузов, Александр Невскийн удмууд, Лениний замаар, Сталины жолоодлогоор тулсан юм.

	Бид, хэзээ ч, юунд ч унтрахгүй, хэнээс ч юунаас ч шантрахгүй, уур хилэн, өшөө хорсголын галыг дүрэлзүүлж тулсан юм.

	Ер нь тийм хосгүй, ижилгүй, онцгой чанараар тулах хэрэгтэй байсан юм.

	Тэгээд бас дайнд ухаан их хэрэгтэй. Бид Кудерихыг зад молигодохоор шийдээд, хуурамч окоп, танкны заставуудыг байгуулаад хэд хэдэн талаас нь дайрч үзлээ.

	Дайсны довтолгоог хааж тогтооход үнэндээ хүнд байсан юм, гэвч бид тийм бөөн хүчийг Тул, Москва руу оруулахгүй хориглож байгаад үхэхээр шийдсэн.

	Тэгээд бид дайсны довтлогоо бүхнийг тас цохиод буцааж байснаар барахгүй, эв гавыг тааруулж байгаад дайрдаг ч байлаа.

	Тэгэхэд дайсан, манайхыг тооны талаар, өөрөөсөө яасан ч дутуугүй гэж сүрдэж байсан. Тэгсэн ч миний хийсэн хуурамч окопыг найм хоногийн турш 50 гаруй онгоцоор бөмбөгдөж байсан юм.

	Хэрэв биднийг дөнгөж 64 танктай гэдгийг дайсан мэдсэн бол, ердөө хагас цагт баллах байсан нь илэрхий? Дайсан, тэр үед мэдэх хувьгүй байсан юм. Ер нь одоо бодоход сонин ч юм шиг санагдаж байна. Кудерихыг тэгж мунгинаж байхад сонин, радиогоор Уралын чигт танкны хатуу ширүүн тулалдаан болж байна гэж зарлаж байсан.

	Тэр ч ямар зөөлөн тулалдаан байх вэ дээ, хатуу нь ч хатуу байлгүй яах вэ. Гэвч үнэндээ манай 64 танк өөрөөсөө 10 дахин илүү хүчтэй ана мана авалцаж байсан хэрэг.

	Тэгээд бид ар талаасаа 50 дугаар армийг хүрч иртэл Кудерихын толгойг өөд нь татуулаагүй балбасаар байгаад 144 танкийг нь устгаж чадсан юм. Тэгэхэд манайхаас 16 танк гарздаж билээ.

	Ер нь бид Кудерихыг аль хөглүүлж байсныг тэр гэх вэ, миний танкчин нөхөр Любушкин, өөрийнхөө танкийг шатахтай зэрэг, хүний танканд орж суугаад, чухам нэг бахтай байлдаж билээ. Дайсны 14 танкийг тэр ганцаараа баллаж байсан юм.

	Миний танкчид ийм хос ижилгүй онцгой хүмүүс болох учраас ч Зөвлөлт улсын хэмжээн дээр гвардын цолоор хамгийн тэргүүн шагнагдсан анхны гвардууд байгаа юм гэхэд бид цөм алга ташив. Анхны гвардуудын амжилтын төлөө дахин нэг тулгацгаав.

	Тэгээд нөхөр Катуковын үргэлжилж хэлсэн нь:

	Ер нь байлдаж ирсэн түүхээ үзэхэд, манай нэг танк, дайсны аравтай тэнцээд байдаг юм. Одоо бид Монголын ард түмний хөрөнгөөр бүтсэн нэг машин, дайсны 20-ыг ялж чадахаар байлдана. Ялах ч болно.

	Алс холын монгол нөхдөд бидний тухай муу юм бүү дуулдаг, тэр нөхөрлөг, найзлаг, халамжтай сайн нөхдийн минь чих бүү халууцаг, бидэнд хэдий чинээ итгэж байдгийн нь хэрээр төдий чинээ их амжилт гараг. Сталины зоригт танкчдын ялалтын төлөө гэв. Бид цөм алга ташив.

	 

	* * *

	 

	Маргааш нь өдрийн нэг цагт «хувьсгалт монгол» гэдэг танкны бригад дээр очихоор хөдлөв.

	Цас их хайлж байсан тул зам явах аргагүй шавартай байлаа. Тэгээд бид «газар бүхнээ явагч» гэдэг суудлын тэрэг ба штабын машинаар явав. «Хувьсгалт монгол» гэдэг танкны бригадын нөхдөөс бидэнд хуучин таних хүн байгаагүй боловч он жил удтал уулзаагүй төрөл садан юм уу, ах дүү аав ээжтэйгээ уулзах гэж яваа юм шиг, сэтгэл хэр хөөрч, даанч их яарсан учраас зөндөө удаж байгаа юм шиг газар хорохгүй байж билээ.

	Арай гэж нэг бага шиг ойн ойролцоо очоод, зогсов, цас их тул машин, замаас гарах аргагүй байлаа. Тэгээд бид явган алхацгаав. Өвдөгнөөс өнгөрсөн цас, гишгэх болгонд хөл тэврээд авах шиг уцаар хөдөлнө.

	Миний урд талд генерал Катуков жанжны орлогч, Лхагвасүрэн, сайд Ламжав, элчин сайд Самбуу, генерал Фопел нар зэрэгцэж явна. Өндөр зэгзгэр хүн ч гайгүй юм. Ням, Нямсүрэн, Наваан бид нар хэдэн намхан улс баахан сандарч явлаа. Биднийг очиход ойн дотор танкны бригад жагсаад хүлээж байв. «Хувьсгалт монгол» гэсэн бичигтэй аварга машинууд, ойн доторх байшин шиг дүнхийгээд харагдаж байв.

	Бидний цуглаан хийж байхад дайсны тагнуулын гурван онгоц, манай чанх дээгүүр улайрсан хэрээ шиг нисээд өнгөрөв.

	Нэг ч хүн түүнийг хайхарсангүй.

	Нөхөр Лхагвасүрэнгийн дараа, бригадын дарга хурандаа нөхөр Леонов хариу баярыг хүргэв. Дараа нь маршал Чойбалсангийн нэрэмжит танкны экипажийн дарга үг хэлэв.

	Тэгээд цуглаан дуусмагц танкны бригадад зориулсан төв хороо, засгийн газрын бэлэглэл ба хувийн бэлгүүдийг хүлээлгэж өгөв.

	Биднээс: «та аль аймаг вэ?» би Булганы хөдөлмөрчдийн нэрэмжит танкны дарга байна. «Тэндээс хүн байна уу?» гэж нэг танкчин асуув.

	Бидэнд Булганаас яваа хүнгүй гэж хэлээд тэр хүнтэй танилцав. Дараа нь Архангай, Хөвсгөл, Ховд, Баян-Өлгийнхөн ирцгээв. Цөм хэзээ язааны хуучин танил шиг, бишүүрхэхийг мэдэхгүй догь уулзав. 

	Тэр «Архангай, Баян-Өлгийнхөн» нутгаа сонирхов. Бид тун тодорхой хэлж өглөө. Тэнд төрөөгүй, тэнд өсөөгүй, тэнд байгаагүй, огт мэдэхгүй «нутгийнхаа» сайхныг тэр танкчид гайхаж баярлацгааж байв.

	Сонин юм, тун сонин юм. Сэтгэлээс ер мартагдаж болохгүй сайхан уулзалт болов.

	Тэгээд би «маршал Чойбалсан» гэсэн бичигтэй том машины дэргэд очиж сонирхов.

	Тэр, Т-34 гэдэг танк нэг нь мянган морины хүчтэй, нэг цагт 120 километр буюу 4 өртөө газар явдаг, хэрэв нэг метр зузаан цасанд умбуулж явъя гэвэл цагт 80 километр явж чаддаг, нэг хийсэн бензинээр 400 километр дажгүй давхидаг, 75 миллиметрийн зузаан гангаар хуягласан ийм машин юм.

	Тэр танкнууд 76 миллиметрийн их буу ба пулемётуудаар зэвсэглэжээ. Түүний сум нь дайсны ямар ч танкийг цөм цохидог байна. Бид үүнийг дуулаад их гайхав. Ер нь ч бахдах сэтгэл, бардах омог хөдөлмөөр байлаа.

	Тэнд хууч хөөрч сэтгэл зүрхнийхээ үгсийг ярьсаар байтал, нэг мэдэхэд нэлээд орой болжээ. Бид буцах болов. Салахын ёсыг гүйцэтгэв.

	Бригадын дарга нөхөр Леонов биднийг үдэж гаргахдаа «бид, Харьков, Белградын зэрэг төрөлхийн сайхан хот тосгоноо, Украйны сайхан орноо, дайснаас заавал цэвэрлэнэ. Бид Сталины гвард болно. Бид Монголын ард түмний их найдлагыг биелүүлнэ» гэв.

	Тэгээд бид бригадын штаб руу хөдлөв.

	 

	1944 он

	 


ХИЛЧИН

	Үүр манхайтал цайв. Үүрэглэсэн дэлхий сэргэж, өдрийн сайхныг угтав. Зөвхөн таамгийн төдий бүрэлзэж байсан хилийн жижиг нуур, хязгааргүй их талын дунд хагархай толийн өчүүхэн хэлтэрхий шиг гялтайж үзэгдэнэ.

	Хилчин, шөнө турш явсаар, хянах байртаа сая хүрч морьдоо нууж хэвтүүлэв.

	Тэгээд нэргүй өндөрлөгийн орой өөд, асга бартааг давсаар байраа эзэлж, тал бүр тийшээ хянав.

	Хэдэн жилийн турш бараг бут бүрийн нь ёроолыг хүртэл ажиглаж ширтсээр байгаа танил нутгийн сайхан тал эргэн тойрон мэлтийнэ.

	Намрын оготор шар нар, сүрхий халааж эхлэв. Нойргүй яваа улс, дулаацахтай хамт нозоорч, магад гэсэн шиг бага дэслэгч Жамба, шинелиэ тайлаад, нямбайхан эвхэж дороо тавив.

	Тэр, авсаархан жижиг биетэй бага дарга, Архангай аймгийн хүн юм. Тамирын түргэн урсгал шиг, түүний догшин харц нүд, ов товхон мэнгэтэй гандуухан бор царайд нь овжоорхог шинжийг тодруулна.

	Байлдагч Данх «тэр юу вэ» гэж, баруун ухааг ширтэв. Түүний занг нь мэдэхгүй хүн яасан муухай ааштай хүн бэ дээ гэмээр үргэлж уурлаж байгаа юм шиг байдаг, одоо түүний царай бүр сүртэй болж хувирав.

	Нөхөд нь цөм харцгаав. Нуурын цаадах гүвгэрт улаан тоос босоод дунд нь бүдэг хар юм бүртэлзэнэ.

	Морьтой хүн юм уу? Машин юм уу? сайн танигдсангүй. Гэвч «нэг жиг боллоо» гэж сэжиг авсан хилчид, биесээ далдлаад, галын зохион байгуулалт хийлээ.

	Өнөөх тоос нуурын баруун хойд талаар ороогоод, манай хилийг яг чиглэв. Гэтэл томоогүй хүүхэд толь гялтгануулж дүрсгүйтэх шиг, шил байн байн гялсхийх нь хашир хилчдэд «машин ирж явна» гэсэн лавтай дохио болов.

	Хилчдийн хэрэгсэл тоймтой, бас эзэд нь ч нямбай. Тэд өчүүхэн ч мунгиналгүй, бүх юмаа аль хэдий нь зэхэж гүйцээд жин тан хийсэн байлаа.

	Бид энэ машиныг энд тосож байлдвал, хударгаараа суулгаад алдах болно. Харин хоёр километрийн тэртээ байгаа жижиг толгойг түрүүлж эзэлбэл манайд хонжоотой юм гэж бага дэслэгч шийдвэрлээд, мориндоо гэж командлав. Цөм мордоцгоолоо.

	«Цагаан зааны» халтар морь, хамгийн тэргүүнд цалгиж явна. Сундуйн жижиг хар морь «хорондоо гүйцээд авъя» гэсэн шиг, чихээ шилэндээ наалдтал хулмайгаад, хойноос нь хар эрчээрээ давхиж байлаа.

	Байлдагч Даш, монгол хүнд тийм ч элбэг дайралдаагүй нимгэн шар царайтай, бас байлдахад дуртай хэрэв нэг ноцолдвол, хэрдээ яггүй чийрэг үзэлцдэг эр юм. Тэгээд нөхөд нь түүнийг «цэргийн цагаан заан» гэж нэрлэжээ.

	Хилчид, үргэлж амжиж байдаг улс, энэ удаа ч бас амжлаа, өнөөх өнчин толгойг хэдий нь эзлэв.

	Дайны байдлыг тагнахаар, байлдагч Сундуй мөлхөв. Хэдхэн мурилзаад толгойн орой дээр гарчихлаа.

	Таван зуугаад метрийн цаана, нэгэн ачааны машин үзэгдэнэ. Хажууд нь чухам хэдэн хүн байгааг үзье гэтэл Сундуйн биеэ далдалсан бут нь, дуранг нь халхалж сүүтгэнээд, юу ч харагдуулахгүй, эгдүүг хүргэнэ. Жаахан өндийгөөд харъя гэхэд халхавч байхгүй нүцгэн толгой дээр, дайсанд сайхан бай болохоос өөр олзгүй юм.

	Сундуй гайхаш нь тасраад байтал, ашгүй нэг саарал цамцтай хүн бослоо. Бас нэг нь бөхөлзөөд юм оролдож байв. Магад л хоёр юм байна гэж мэдээд дороосоо сүрхий нухаж байсан чулууг авч хаяад, тухтайхан хярж хэвттэл машин дээрээс хоёр хүн үсрээд буулаа. Нэг нь хэвтэж байснаа өндийлөө.

	Сундуй, баахан хүлээгээд, дахин юу ч байх янзгүй болохоор нь буцах гээд эргэтэл, дайсан мэдэж учиргүй галлав.

	Бид илэрлээ, дайсны галын хүч, гол анхаарлыг тэр чигт нь татах хэрэгтэй. Байлдагч Сундуй, Даш, Чойсүрэн нар түргэн давшиж, Сундуйн дайсанд илэрсэн газар оч. Тэгээд гурвуул зэрэг өвдөсхийж харагдаад, малгайгаа бутанд өлгөж, түргэн ирцгээ гэсэн бага дэслэгч Жамбын тушаалыг давтаад хөдлөв.

	Нарны тойм нь, бага үдээс хэтрээгүй бололтой. Өчигдрийн орсон ширүүн бороонд угаагдсан юм шиг огторгуйд бүртийх ч юм үзэгдэхгүй мэлтийгээд, сайхан хөх агаар улам ч тунгалаг байлаа.

	Удалгүй, бууны дуу тачигнаж, дайсны гал ширүүслээ. Хэрэг маань хүссэн ёсоор бүтэж байна гэж хилчний санаа нь амраад толгойн зүүн ёроолоор ороод, хил талаа боохоор шийдэв.

	Мань хилчин, бутнаас бут руу ахисаар, дайсны ард гарахад, дайсан огт сэжиг авсан шинжгүй, толгойн орой дахь малгадыг чиглэн, их л шамдуу мөлхөцгөөгөөд байв.

	Намрын хонгор салхи сэвэлзэж, бутны мөчир дээр байгаа хилчний гурван малгайг нахилзуулна. Наранд гандаж цайсан малгай, ичимхий хүүхэд нүүрээ нуух шиг цайрс гээд далд орж цухас гээд ил гарах нь үнэхээр ч хүний толгой шоволзож байна гэмээр харагдана. Дайсан тэгж бодоод ч айхтар хомхой давшицгаах нь араасаа тодхон үзэгдэж байлаа.

	Гэтэл, нэгэнт ардаа гарсан хилчдийг сая харж, мэхлэгдсэнээ мэдээд, сэхээ намбаагүй галлав. Нэгнийхээ галаар нөгөө нь халхавч хийж, машин руугаа дөхөцгөөнө. Зарим нь ч бас хил рүү зугтаамаар янзтай дөтөлсөөр байлаа. Бага дэслэгч хөнгөн пулемётоор 4 сум гаргаж, хилд хамгийн ойр байсан нэг хүнийг буудав тэр нь жигтэйхэн муухай чарлаад, тас гэдрэгээ ойчив. 

	Дайсан бүр ч улайрч хил, машины хоёрын аль нэгд нь хүрье гэж, улам тэвдэцгээнэ. Зэвхий саарал цамцтай хүнийг өндийхөд нь Цагаан заан буудаж унагаав.

	Бас нэг шар өмдтэй хүн босоод, хил тийш гүйлээ. Түүнийг устга гэж бага дэслэгчийг тушаахтай зэрэг, Чойсүрэнгийн буу тас хийж, дайсан баруун тийшээ савж ойчлоо. Гэтэл найман зуугаад метрийн цаана тэр дайсны мөлхөж явах нь үзэгдэв. Одоо ч үнэндээ түүнийг устгахад бэрхтэй болжээ. Өнөөх чинь бас л босож, хөл дээрээ тогтож ядан дэнжгэнэж байгаад өөрөө ойчлоо. Удтал хөдлөхгүй хэвтсээр дахин нэг цухалзаад газрын гавд далд ороод огт үзэгдэхгүй болжээ.

	Энэ үед бага дэслэгчийн пулемёт гацаж, баахан базаахгүй явдал боллоо. Одоо дайсны ба өөрийн хүчийг тэгшлэх хэрэгтэй болжээ.

	Шарх олсон дайсан, мөлхсөөр байгаад туслах хүчиндээ мэдэгдвэл, хэрэг биш болно гэж зэргэлдээ манаатай холбоо бариулахаар байлдагч Сундуйг явуулав.

	Бага дэслэгч Жамба, пулемётоо жаахан оролдовч хэрэг бүтсэнгүй. Сүрхий уцаарласан бололтой чангааж хатсан уруулаа зууна.

	Тэгээд эрсэлж шулуудсан хүний заншлаар «цус!» гэж хараагаад нагаанаа барьж давшлаа.

	Ер нь ааваа гээд дэрвэлзээд ирдэг, хөөрхөн хар хүүг минь чарлуулж, сарвагануулж байгаад, гал руу чулуудах гэсэн, зэрлэг яргачинтай би, нэгийгээ үзэлцэж байна гэж бодохоос хорсол занал нь буцалдаг эр хүний ир нь эмтэрдэггүй хурц зэвсгээс гадна, дөл нь буурдаггүй омог зориг бол юунаас ч илүү чадалтай гэж бага дэслэгч Жамба дандаа ярьдаг байсан юм. 

	Түүний хөмсгөө зангидаад, амандаа юм шивгэнэсээр мөлхөж байх нь өнөө, дуртай үгээ хэлж байна гэж санахад, тэр сүрхий зоригтой үгийг нь Данхын чихэнд, намрын зөөлөн салхи шивгэнэх шиг болов.

	Гэтэл байлдагч Данхыг буугаа дахиж цэнэглэх хооронд, бага дэслэгч тэргүүлээд явчихлаа. Дайсан түүнийг хөх өмдөөр нь дарга гэж таньсан бололтой, бүх галаа гагцхүү түүн дээр нээв. Жамба ухасхийгээд нэг бутны ард орлоо. Дайсны онь холбож буудсан бөөм сум эргэн тойронд нь үер асгасан юм шиг сул шороо оволзуулж байлаа.

	Тэр огт хөдлөхгүй хэвтэнэ. Дайсны сум бүр ширүүслээ. Ухрах ч үгүй, давших ч үгүй хэвтдэг нь юу билээ? Алагдав уу? шархдав уу? аль сиймхий гарахыг нь хүлээгээд хэвтэж байна уу? гэж байлдагч Данх гайхаж, юу ч гэсэн, хүлээж хэвтэх цаг биш гээд Данх шийдвэртэй давшив. Дөхөж очоод

	— Бага дэслэгч ээ! гэхэд тэр нь нэг ч үг дуугарсангүй.

	— За даа нэг л биш болж дээ гэж бодоод, бага дэслэгч ээ гэж арай чанга дуудав. Бас чимээгүй байна. Данхын царай хувьсхийгээд, нэг л жигтэйхэн болчихлоо. Даргыгаа юунаас ч илүү хайрладаг тэр хилчнийг мөсөөр хайрах шиг хамаг бие нь жирс хийж эвгүй болов.

	Хоёр гурав ухасхийн бузгай дөхлөө. Тэгээд чимээ чагнаж амьсгалаа хураахад нь даргын тэндээс ямар ч анир алга. Харин зангилгаатай гараа газар нүдэж байгаа юм шиг зүрх нь цохилж байв.

	Данх, нэлээд өндийгөөд

	—Бага дэслэгч ээ! гэж чангахан дуугарах гэсэн чинь хоолой нь зангираад, их л эвгүй хашхирчихлаа.

	Гэтэл хамгийн баруун захын хүн тун сүрхий буудаж байна. Юуны өмнө түүнийг устга гэж бага дэслэгч ажиггүй дуугарч байна.

	Данхын санаа нь сая амарч, үл мэдэг инээмсэглээд, хөлсөө арчив. Тэгээд чамайг нэг тухтайхан авъя гэсэн шиг, хараагаа сунгаж тавиад буудав. Дайсан тонгосхийгээд орчихлоо, дахин нэг ч цухалзсангүй.

	Бага дэслэгчийн дэргэд үер шиг асгаж байсан сум цөөрч дайсны галын хүч буурлаа.

	Удалгүй манай холбооны хүн туслах хүчний хамтаар давшиж ирэв. 

	— Одоо дайсныг алж болохгүй, амьдаар нь барь гэж бага дэслэгч тушаалаа.

	Дайсны хоёр нь усанд нурж эвдэрсэн нэгэн ганга руу ороод хоригложээ. Манайхан, тэднийг бүслээд тал бүрээс нь яах ийхийн завгүй хумьж шахлаа.

	Хилчний түрүүч нь гангын ирмэг хүрэхтэй зэрэг, дайсан дутуу цохиулсан үхэр шиг бүр улайрав.

	Нэг их битүү хар сахалтай муухай амьтан, бууныхаа аман дээрээс бариад босов. Хар чадлаараа хашхираад дайрч ирэв.

	«Цагаан заан» муурч унатал нь цохиод; барьж авъя гэж ухасхийтэл, хилчний нэг нь дайсныг буудаж унагаалаа.

	Үлдсэн нэгний үнхэлцэг дэлбэрчихээ шахаад бөмбөгнөж байсныг амьдаар нь барьж дайсны машин эд хогшлыг бүрэн бүтнээр нь олзлоод хайрт эх оронд минь халдаж довтолбол ингэдэг юм гэдгийг харийн дайсанд үзүүлэв.

	Эх орноо баатрын ёсоор, нэртэй сайхан хамгаалж байгаа Чойбалсангийн зоригт бүргэдүүдийн яруу алдар нь түмэн жилд мөнх мандаг.

	 

	1944 он


МОДЧИН

	Шог өгүүлэл

	 

	Модчин Сандагийн хэдэн тэрэг нь хуучраад их мууджээ. Нэг өдөр, засах гэж оролдож гэнэ. Эхлээд нэг тэрэгний гол хийе гээд, бүдүүн сайхан дүнзийг цавчиж гарлаа. Өдөржин ноцолдож гэнэ. Оройхон хэрд тэрэгний гол ч биш, юу ч биш юм болж гэнэ.

	За тэгвэл болдоггүй энэ муу модоор чинь нэг сайхан сүхний иш хийгээд авъя гэж, дахин цавчив. Бүрэнхий болохын үед бас юу ч биш юм болов. Яасан айхтар золиг вэ. Заавал нэг юм хийнэ дээ гэж бодоод, одоо нэг аятайхан ээрүүлийн иш болдог байгаа даа гээд бас л хийж алдав гэнэ.

	Гэтэл шөнө ч болж, юм ч харагдахаа байжээ. Тэгэхээр нь мань хүний уур хүрч, за муу цусыг хорондоо заавал нэг хэрэгтэй юм хийе дээ гэж бодоод ганцхан сайхан чигчлүүр хийж шүдээ чигчлэхээр шийдэж байтал, эхнэр нь: "аа хө, Сандаг аа! орой боллоо, больж үз дээ. Чи нэг юм хийхээрээ юунд ингэж нойр хоолгүй улайж байдаг юм бэ? Хоолоо ид» гэж дуудахад нь мань Сандаг «ямар хоол бэ дээ, тэр чинь» гэжээ. Эхнэрийгээ бүхэл мах! гэж уцаарласан маягтай ороход нь: «за за яамай. Шүд чигчилж болох хоол хийсэн нь болж дээ» гэж баярласаар гэртээ орж гэнэ.

	 

	1944 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]



	
1947 оны хэвлэлийн Хэвлэн нийтлэлийн мэдээлэл

	Д. Сэнгээ

	 

	ТҮҮВЭР ЗОХИОЛ

	 

	Эвлэлийн төв хорооны хэвлэл

	 

	Техн. ред. Ц. СОДОВ 

	Хянагч ДАВАГ

	 

	1947 оны 4 дүгээр сард 5000 ширхэг хэвлэв.

	 

	Захиалсан № 386.

	 

	Хэвлэлийн хуудас 6,5

	 

	Хэвлэх үйлдвэр. 

	Улаанбаатар. 

	1947 он.

